
Persediaan, penalaan Windows dwibut

Oleh M Azlan Jaafar 

WALAUPUN Windows 95 kini menjadi standard de facto dalam kebanyakan sistem yang dipasarkan hari ini, masih terdapat penyokong Windows 3.1 yang memilih sistem operasi (OS) itu berbanding Win95.

  Secara kasar, alasan yang diberi munasabah kerana cara kerja Win95 yang berlainan atau merasa senang dengan OS lama.

  Bagaimanapun, pengguna boleh mengkonfigurasi komputer peribadi (PC) bagi menyimpan dua konfigurasi - Windows 3.1 dan Win95.

  Satu cara mudah ialah ketika proses pelengkapan Win95, pengguna boleh membuat pilihan mengekalkan sistem operasi lama dan Win95 akan menyalin OS lama (Windows 3.1 dan DOS) ke dalam direktori tertentu.

  Jadi, bila pengguna tidak lagi mahu menggunakan Win95, mereka hanya perlu mengklik folder Setting dan pilih Add/Remove program. Klik di atas perisian yang hendak dikeluarkan dan dalam aspek ini Windows 95. 

  Selain mengeluarkan Win95, pengguna juga boleh mengkonfigurasi PC kepada status dual boot iaitu Win95 & Windows 3.1. Jadi ketika proses bootup, pengguna boleh memilih antara Win95 atau Windows 3.1 daripada menu.

  Bagaimanapun proses ini memerlukan pengguna membuat beberapa perubahan yang agak canggih. 

  Langkah pertama (Lihat rajah 1)

  Sebelum melengkapkan Windows 95, pengguna perlu menyalin keseluruhan fail direktori Windows 3.1 termasuk fail dalam subdirektori ke dalam direktori lain seperti WIN31.

  Selain menyalin fail Windows 3.1, pengguna juga harus menyalin semua fail direktori DOS seperti ke DOS6.

  Langkah kedua (Lihat rajah II)

  Proses seterusnya agak rumit kerana memerlukan pengguna mengubah kandungan semua fail INI dalam direktori Win31.

  Ini boleh dilakukan menggunakan perisian pengolah kata dan menggunakan fungsi Find and Replace bagi memudahkan penukaran semua penunjuk daripada WINDOWS kepada WIN31.

  Ini ialah cara yang mudah bagi mencari dan menukar kandungan dalam fail INI. Walaupun fail INI ialah fail sistem, pengguna boleh menggunakan perisian pengolah kata kerana fail INI jenis fail teks.

  Langkah ketiga

  Mulakan semula PC dan lengkapkan CD-ROM Win95 bagi proses pelengkapan dengan memilih Win95 SETUP daripada Program Manager.

  Ketika proses melengkapkan Win95, OS baru akan menamakan semula fail sistem CONFIG.SYS dan AUTOEXEC.BAT kepada CONFIG.DOS dan AUTOEXEC.DOS.

  Langkah keempat (Lihat rajah III)

  Selepas proses melengkap Win95 dan sistem dimulakan semula, pengguna harus melakukan perubahan kepada dua lagi fail iaitu CONFIG.DOS and AUTOEXEC.DOS.

  Suntingan kandungan boleh dilakukan dengan Notepad.

  Apa yang perlu dilakukan ialah menukar semua petunjuk WINDOWS kepada WIN31, dan yang bertulis DOS kepada DOS6. 

  Langkah kelima (Lihat rajah IV)

  Bagi membolehkan menu dual boot beroperasi dan menu pilihan dipapar, pengguna harus menambah beberapa baris arahan tambahan dalam bahagian (Options) fail MSDOS.SYS file. Baris yang harus dimasukkan ialah: 

  [Options]   BootGUI=1   Network=0   BootMulti=1   BootMenu=1   BootMenuDefault=7 (original DOS as default. Use 1 for Win95 default).   BootMenuDelay=5(number of seconds to select something else).

  Pengguna boleh menambah baris arahan ini dengan membuka Notepad atau pengolah kata. Bagaimanapun, fail harus dinamakan sebagai MSDOS.SYS.

  Jika pengguna tidak dapat membuat suntingan ialah kerana fail ini mempunyai ciri read-only-hidden iaitu tidak boleh disunting.

  Bagaimanapun ciri atau attribute fail boleh diubah dengan memasukkan arahan DOS (attrib -h -r msdos.sys) atau memilih mengklik fail itu dan memilih Properties serta menandakan jenis fail (Lihat Rajah V).

  Selepas melakukan perubahan, tukarkan ciri fail kembali kepada attributes Read and Hidden semula bagi melindungi fail daripada diubah. 

  Akhirnya

  Selepas melakukan semua langkah di atas, pengguna hanya perlu memulakan sistem dan sebelum Win95 dilengkap, skrin menu pilihan OS dipapar pada monitor.

  Satu perkara yang harus diingat bila pengguna melengkap perisian dalam Windows 3.1, perisian itu hanya akan dapat dikenali dalam persekitaran OS yang dilengkapkan dan bukan dalam Win95. Jadi pengguna terpaksa melengkap dua kali walaupun dalam direktrori yang sama bagi ia beroperasi dalam kedua-dua OS. Selamat mencuba!!!

Berita Harian - Komputer

13/08/97 p.13

Asas komputer

Tidak sukar tukar jenis paparan

Oleh M Azlan Jaafar 

PENUKARAN komponen bagi komputer peribadi (PC) yang menggunakan Windows 95 sebagai sistem operasi (OS) dipermudahkan dengan gabungan fungsi plug-and- play atau pasang dan guna.

  Fungsi ini membolehkan OS mengesan kehadiran peranti atau komponen baru seperti kad suara, kad perangkaian atau kad grafik setelah dipasang ke salah satu ruang kad tambahan di dalam PC.

  Bagaimanapun, mengesan saja tidak memadai kerana pengguna juga harus melengkap perisian komponen dan memilih spesifikasi tertentu agar keupayaan kad dapat dimaksimumkan.

  Kolum Asas Komputer kali ini melihat cara mengubah resolusi bagi grafik dan mengatasi kerosakan bila spesifikasi yang dipilih tidak berfungsi dengan baik. 

  Langkah pertama - Akses Display Properties'

  Resolusi paparan (monitor) PC, saiz font yang dipaparkan, jumlah warna yang disokong dan jenis paparan boleh diubah dengan mudah di dalam Windows 95. Bagaimanapun kaedahnya berbeza berbanding versi Windows 3.1.

  Untuk mengakses tetingkap konfigurasi paparan, klik butang kanan tetikus pada kawasan kosong desktop, pilih Properties dan tetingkap Display Properties.

  Di dalam tetingkap Display Properties pilih tab Settings dan anda dapat melihat spesifikasi seperti piksel, palet warna dan saiz fon.

  Bahagian bawah tetingkap membolehkan pengguna menukar spesifikasi paparan dengan mengklik Change Display Type.

  Langkah kedua - Menukar jenis paparan 

  Tetingkap Change Display Type membolehkan pengguna menukar konfigurasi peranti iaitu jenis kad video (adapter) dan paparan (monitor).

  Jika ingin menukar jenis kad video, klik butang Change pada Adapter Type dan tetingkap dengan senarai perisian yang sudah dilengkap yang serasi dengan kad terpasang.

  Satu kad, contohnya S3, mungkin mempunyai beberapa versi perisian yang sesuai digunakan dan ini boleh dilihat daripada tetingkap Select Device.

  Salah satu daripada komponen ini boleh dipilih untuk berfungsi dengan kad grafik di dalam PC. 

  Langkah ketiga - Lengkap komponen baru

  Jika anda baru melengkap kad baru atau menggantikan komponen bagi kad grafik di dalam PC, pada tetingkap Select Device klik butang Have Disk dan masukkan disket dengan perisian baru ke dalam pemacu cakera A dan klik OK 

di dalam tetingkap Install From Disk.

  Komponen itu akan mula dilengkapkan ke dalam sistem pengguna.

  Jika sistem tidak dapat mencari fail itu, pengguna mungkin mahu menggunakan fungsi Browse untuk memasti dan memilih fail di dalam disket.

  Komponen perisian bagi kad selalunya mempunyai sambungan *.INF. 

 Langkah keempat - Tukar jenis paparan

  Selain penambahan komponen atau pemacu (driver) bagi kad grafik, pengguna juga boleh memilih jenis paparan atau monitor yang akan digunakan. Prosedur sama seperti bagi kad bunyi.   Pengguna hanya perlu mengklik butang Change pada butang Monitor Type dan mengikut prosedur seperti yang dipaparkan di tetingkap dialog.

  Pengguna perlu tahu jenis paparan dan resolusi maksimum yang disokong kerana mempunyai kad grafik yang canggih dengan empat MB memori video, 

keupayaan mencapai berjuta warna dan resolusi tinggi tidak bermakna jika paparan yang digunakan ialah jenis CGA.

  Selepas menambah komponen atau pemacu, pengguna perlu memulakan semula sistem dan spesifikasi baru akan mula berfungsi.

  Selepas memulakan sistem semula, pengguna boleh mengakses Display Properties dan menukar konfigurasi seperti palet warna dan saiz desktop.   Apa yang hendak dilakukan jika tersalah pilih? Anda tidak perlu bercerai dengan PC anda.

  Pengguna akan tahu jika pemilihan palet warna atau resolusi tidak berfungsi dengan betul atau mempunyai masalah. Jika ada masalah, imej desktop menjadi kabur atau goyah dan langsung tidak dapat dibaca.

  Di dalam Windows 3.1 atau Windows For Workgroup, pengguna boleh membetulkan masalah ini dengan mengakses ke DOS, memulakan Setup dan memilih spesifikasi lain untuk grafik.

  Bagaimanapun, bagi Win95 lain caranya. Untuk membetulkan masalah ini, 

mulakan PC semula dan tekan kekunci F8 sebelum Windows 95 dilengkap. Windows 95 Startup Menu dipapar dan daripada senarai jenis lengkapan, pilih Safe Mode.

  Bila OS dilengkap di dalam mod ini, pengguna boleh mengakses Display Properties dan menukar spesifikasi. Selepas itu mulakan PC dan dan lihat hasilnya.

  Selalunya, pengguna meletakkan konfigurasi terlalu tinggi sama ada pada jumlah warna atau resolusi hingga tidak dapat disokong oleh paparan. Tukar kepada spesifikasi lebih rendah atau jumlah warna kepada 256 atau 16-bit True Colour.

  Selamat mencuba!!!

Konfigurasi Internet dalaman TCP/IP

Oleh M Azlan Jaafar

MEMPUNYAI sambungan Internet bukan lagi satu luxury seperti dahulu. Kebanyakan masa, sambungan ke rangkaian komputer terbesar dunia ini sudah menjadi keperluan.

  Tidak hairan, hari ini kita lihat peningkatan pesat penggunaan Internet terutama di pejabat dan syarikat.

  Kebanyakan syarikat yang dalam proses pengkomputeran atau bercadang meningkatkan sistem pasti meletakkan sambungan Internet sebagai salah satu komponen perangkaian sistem syarikat.

  Di dalam banyak syarikat, ini sudah pun berlaku. Dengan menggunakan infrastruktur perangkaian sedia ada dengan tambahan sambungan talian sewaan (leased line) ke penyedia perkhidmatan Internet, semua sistem boleh mendapat akses terus pada sistem pengguna.

  Jadi anda masih belum mendapat akses sedangkan pekerja syarikat lain 

sudah, Kolum Asas Komputer pasti menarik minat anda. 

  Langkah pertama - Buka folder Setting

  Kebanyakan pengguna yang menggunakan kompter peribadi (PC), Windows 95 dan mempunyai sambungan rangkaian Novell Netware boleh mengubah konfigurasi bagi mendapat sambungan Internet.

  Klik butang Start, pilih Setting dan Control Panel. Di dalam folder Control Panel, pilih ikon Network.

  Di dalam tetingkap Network, pengguna akan melihat konfigurasi Network seperti kad dan protokol rangkaian yang dilengkapkan.

  Untuk selari dengan format protokol Internet, pengguna harus melengkapkan protokol TCP/IP. 

  Langkah kedua - Lengkap protokol

  Di dalam tetingkap, klik butang Add dan panel jenis komponen rangkaian akan dipaparkan pada skrin.

  Pilih protokol dan klik butang Add. Tetingkap Select Network Protokol yang terbahagi kepada Manufacturers dan Network Protocols.

  Kerana anda sedang menggunakan Windows 95, klik Microsoft pada senarai Manufacturers dan di dalam kotak protokol, klik TCP/IP.

  Kemudian, pilih Have Disk dan sistem operasi akan mencari driver TCP/IP. Ketika ini masukkan CD-ROM Win95 yang menyimpan komponen TCP/IP.

  Selepas melengkapkan komponen TCP/IP pengguna dapat melihat komponen ini dalam panel Network. 

  Langkah ketiga - Konfigurasi IP Address

  Untuk mendapat akses, pengguna harus mengkonfigurasi IP Address. 

Bahagian ini yang agak rumit dan memerlukan konfigurasi.

  Untuk melakukannya, tetingkap komponen Network, klik di atas protokol yang baru dilengkap contohnya, TCP/IP->Ethenet 3Com EtherLink III ISA. Kemudian pilih butang Properties dan anda dapat melihat banyak Tab komponen seperti IP Address, Wins Configuration, Bindings, DNS Configurations, dan Gateway.

  Pengguna perlu membuat perubahan pada IP Address dan Gateway.

  Ketika ini anda harus mendapat informasi mengenai IP Address sistem anda dan konfigurasi Gateway.

  Kedua spesifikasi ini ialah nombor seperti 124.5.32.32. Anda boleh mendapat kedua Gateway dan IP Address daripada pengurus sistem di syarikat anda.

  Selepas itu klik Tab IP Address dan masukkan alamat bagi IP Address dan Subnet Mask. Kemudian, klik Tab Gateway dan masukkan nombor Gateway.

  Kemudian klik OK setelah selesai. Sistem ditutup dan dimulakan semula dan spesifikasi baru akan mula berfungsi. 

  Langkah keempat - Konfigurasi NetScape

  Setelah selesai melengkapkan semua komponen Address IP, Subnet dan Gateway, pengguna boleh melengkap sistem dengan browser seperti Netscape.

  Tetapi anda tidak boleh terus melungsur Internet kerana anda harus membuat perubahan kepada konfigurasi Proxy di dalam Netscape.

  Di dalam Netscape 4, klik Edit, Preferences dan pilih Advanced. Di dalam tetingkap itu, pilih Manual Proxy Configuration dan tekan View.

  Langkah seterusnya, pengguna harus menentukan alamat konfigurasi Proxy Server. Penuhkan ruangan HTTP dan FTP termasuk port. Maklumat ini semua boleh didapati daripada pentadbir sistem.

  Selepas selesai melakukan semua ini, anda boleh mengakses Internet. Selamat mencuba. 

Berita Harian - Komputer

27/08/97 p.13 

Asas komputer

McAfee syarikat keempat antivirus dunia

PEMBUAT perisian antivirus, McAfee Associates (McAfee), adalah antara syarikat menikmati keuntungan hasil perkembangan Internet di mana virus paling ceapt merebak ke berjuta komputer peribadi (PC).

  Keuntungan diperolehi hasil kejayaan syarikat itu dalam menyediakan perisian yang mampu mencari dan menghapuskan virus terdapat pada PC dan sistem rangkaian.

  Boleh dikatakan separuh daripada virus komputer kini boleh didapati pada e-mel atau diambil daripada laman Web.

  Dengan nilai pasaran RM8 bilion, McAfee kini syarikat perisian keempat terbesar dalam Bay Area selepas Oracle, PeopleSoft dan Cadence Design Systems dan ia adalah syarikat paling pesat berkembang.

  Kini McAfee menyediakan pelbagai jenis perisian keselamatan termasuk firewall dan peralatan pengurusan rangkaian. Menurut penganalisis, usaha 

paling bijak McAfee ialah menggabungkan kesemua produk keselamatannya ke dalam suite perisian, seakan-akan sama terhadap koleksi perisian perniagaan Microsoft, Office 97.

  Ini dapat dilihat dalam konsep perniagaan McAfee yang mana ia menjual lapan program dalam VirusScan Security Suite pada harga RM200 berbanding Symantec yang hanya menjual satu produk, Norton AntiVirus, dengan RM197.50.   McAfee menawarkan kebanyakan programnya dengan percuma melalui web manakala Symantec menumpukan kepada menjual di kedai runcit.

  Menurut IDC, pada 1995, McAfee menghasilkan lebih separuh daripada perisian antivirus PC dunia dan Symantec hanya 31 peratus. Bagaimanapun, saingan terbesar McAfee ialah Microsoft.

  Dalam kebanyakan perniagaan perisian, Microsoft dengan senang boleh memasuki pasarannya dan memusnahkan penguasaan McAfee. Penganalisis berkata, Microsoft kini semakin berminat dalam pasaran itu kerana ia 

semakin membesar dan lebih menguntungkan.

  Kini McAfee mempelbagaikan produk antivirusnya ke dalam fire wall yang mampu melindungi sistem rangkaian korporat daripada penceroboh serta perisian keselamatan lain.

Sambungan Internet secara Dial-up

Oleh M Azlan Jaafar

MINGGU lalu, kita melihat bagaimana melengkap komponen bagi sambungan Internet dalaman syarikat yang mempunyai sambungan talian sewaan (leased line) dengan menggunakan Windows 95.

  Kolum kali ini memaparkan cara menyiapkan sambungan ke Internet atau cara dial-in daripada komputer peribadi di rumah dengan mengkonfigurasi Windows 95 ke sambungan dial-terus PPP/SLIP.

  Selain melengkapkan komponen bagi sambungan PPP bagi capaian kepada pembekal perkhidmatan Internet, kebolehan dial-up Windows 95 juga membolehkan pengguna mendail ke pejabat daripada lokasi luar bagi mengakses sistem. 

  Langkah 1 - Menyediakan sambungan PPP dalam Windows 95 

  Pengguna boleh membuat sambungan dial dengan mengakses Start, memilih daripada Accessories dan pilih Dial-Up Networking.

  Pengguna juga boleh mengakses fungsi Dial-Up Networking bila membuka folder My Computer.

  Di dalam folder Dial-Up, dwiklik ikon New Connection dan tetingkap Make New Connection dipapar pada skrin.

  Dalam ruangan nama pengguna, masukkan nama syarikat pembekal perkhidmatan Internet. Langkah ini diikuti dengan memasukkan kod dan nombor telefonnya serta pilih negara daripada senarai. Setelah selesai, tekan Finish dan sambungan baru itu dipapar dalam bentuk ikon dalam folder Dial-up Networking.

  Langkah 2 - Konfigurasi sambungan baru

  Setelah melihat ikon sambungan baru dalam folder Dial-Up, anda harus 

mengubah ciri sambungan sebelum boleh mengakses tapak tertentu.

  Untuk melakukannya, tekan butang kanan tetikus pada ikon sambungan dan pilih Properties pada senarai menu.

  Di dalam tetingkap sambungan, klik Server Type  dan jenis pelayan Dial- Up Server dan ia sepatutnya "PPP: Windows 95, Windows NT 3.5, Internet".   Selain itu, pada ruang Advanced Options, anda juga harus menandakan dua lagi fungsi "Log on to network" dan "Enable software compression".

  Selain daripada menandakan dua ciri di atas, dalam ruangan jenis protokol, tandakan TCP/IP.

  Langkah seterusnya, pilih Configure pada sambungan modem dan dalam tetingkap Standard Modem Properties klik tab Option dan tandakan "Bring up terminal window after dialing".

  Langkah ini membolehkan sistem memaparkan tetingkap bagi memasukkan nama ID dan kata laluan. 

  Langkah 3 - Perubahan sokongan adapter

  Tamat di situ. Tidak juga. Pengguna juga harus mengkonfigurasi ciri Network di dalam folder Control Panel agar driver menyokong protokol TCP/IP dilengkapkan.

  Cara melengkapkan sokongan TCP/IP dipapar dengan jelas dalam kolum ini minggu lalu.

  Bagaimanapun sebagai ulang tayang ringkas, anda harus membuka folder Control Panel, pilih Network dan klik Add Dial-Up Adapter. Sepatutnya protokol TCP/IP sudah dilengkap secara automatik.

  Kemudian pilih TCP/IP dan tekan Properties. Pengguna harus memasukkan alamat IP, Subnet Mask, Gateway, dan konfigurasi DNS. Selepas selesai matikan sistem dan mulakan semula.

  Bila anda ingin memulakan ciri sambungan dilengkapkan tadi, dwiklik sambungan Dial-Up anda dan taip nama ID dan kata laluan. Seperti silap 

mata, anda akan disambung.

  Satu kebaikan keupayaan dial-up Win95 ialah keupayaan membuat beberapa spesifikasi sambungan dail bagi beberapa lokasi berlainan atau yang diperlukan pengguna.

  Ini pasti memudahkan pengguna terutama mereka yang sentiasa berubah lokasi atau mempunyai beberapa lokasi untuk diakses. Selamat mencuba!!!

Pintasan Win95 mudahkan operasi

Oleh M. Azlan Jaafar

KALI ini, tidak perlulah berborak kosong dengan pengenalan panjang lebar kerana pembaca yang mengikuti kolum Asas Komputer daripada mula pasti mengetahui apa itu Windows 95.

  Kolum kali ini memaparkan beberapa lagi panduan yang dapat dimanfaat oleh pembaca di dalam meningkatkan penggunaan harian sistem operasi keluaran Microsoft Corporation. 

  Mencepatkan reboot sistem Seperti Windows 3.1, masa yang diambil untuk reboot Win95 agak lama kerana sistem operasi terpaksa melengkap pelbagai perisian dan pemacu (driver).

  Bagaimanapun, terdapat kaedah bagi mencepatkan proses reboot terutama selepas melengkapkan perisian baru atau mengubah spesifikasi sistem. 

  Klik butang Start, pilih Shutdown serta menu Restart Computer. Tekan kekunci Shift dan klik ikon Yes.

  Dengan mengikuti langkah di atas, komputer hanya memulakan Windows 95 dan bukan keseluruhan sistem. Proses ini lebih pantas daripada cara reboot biasa. 

  Menukar logo Pengguna yang bosan dengan grafik skrin yang dipapar ketika menutup sistem boleh mengubah kandungan grafik dan menukarkannya dengan perasa sendiri ke dalam kedua-dua grafik ini.

  Guna fungsi mencari fail untuk mendapatkan fail LOGOS.SYS and LOGOW.SYS. Buka perisian suntingan grafik seperti Paintbrush dan buka fail di atas. Sebenarnya, kedua fail ini adalah grafik format "bitmap" tetapi dengan sambungan berlainan. 

  Selepas fail dibuka, anda boleh menggubah kandungan grafik. Bagaimanapun kedua fail harus disimpan dengan sambungan .SYS dan bukan .BMP. 

  Mencepatkan Explorer Pengguna boleh mendapat Explorer daripada butang Start dan folder program. Ini mungkin agak lambat. Langkah lebih cepat bagi memulakan Explorer ialah dengan menekan butang kanan tetikus di atas butang Start dan pilih Explorer.

  Pengguna juga boleh menekan kekunci Shift dan klik dua kali sesuatu folder atau drive. Panel Explorer pasti dipapar di skrin. 

  Menamakan fail Pengguna boleh menukar nama fail dan folder dengan mudah tanpa perlu menggunakan menu daripada papan menu.

  Untuk menukar nama fail cuma klik butang kiri tetikus sekali di atas fail atau folder. Tunggu sebentar hingga sistem operasi mengesan yang anda tidak ingin klik dua kali dan butang kiri tetikus sekali lagi. Kemudian anda boleh menukar nama fail.

  Sekiranya terpadam nama sesuatu fail ketika menekan sesuatu fail, anda boleh mendapatkan nama fail asal dengan menekan kekunci ESC. 

  Melengkap kebolehan bunyi Pengguna dengan mudah melengkap kebolehan bunyi dengan mudah. Masuk ke dalam folder Control Panel, pilih Add New Hardware, kemudian Sound, Video, Game Controller.

  Pilih Have Disk daripada menu dan cari pemacu (driver) pembesar suara dengan sambungan .drv dan lengkapkan. Sekarang PC anda yang bisu boleh 

mengeluarkan bunyi daripada pembesar suara yang berada di dalam komputer.   Untuk mengubah konfigurasi pembesar suara PC, buka folder Control Panel, Multimedia, Advanced Tab, audio masuk dan akan nampak pembesar suara PC. Bagaimanapun, mutu bunyi pembesar suara PC tidak dapat menandingi kebolehan kad bunyi. 

  Menukar fungsi fail dibuka Pengguna boleh membuka sesuatu objek dengan aplikasi yang berlainan daripada apa yang sudah ditentukan sebelum ini.

  Tekan kekunci Shift ketika mengklik butang kanan tetikus di atas objek. Menu Open With akan dipapar dan pengguna hanya perlu memilih aplikasi yang hendak digunakan daripada senarai menu.

  Mencetak dengan pantas Pengguna boleh mencetak sesuatu dokumen tanpa perlu membuka dokumen. Jika anda sudah mempunyai ikon pencetak di dalam Desktop, hanya heret fail itu ke ikon pencetak dan sistem akan menghantar arahan untuk mencetak. Cukup mudah dan pantas.

Maklumat sebagai simbol kuasa

Oleh Ahmad Jamali Sepihie

Pix:- Masih diragui ... keselamatan aliran maklumat di lebuh raya elektronik. 

Note:- Bahagian 2. 

Kebimbangan keselamatan maklumat yang mengalir di lebuh raya elektronik menjadi agenda hangat sejagat manakala ancaman kewujudan Pusat Penyimpanan Kekunci Digital perlu difikirkan bersama dikupas minggu lepas.  Apakah kuasa maklumat sebenarnya? Ikutilah sambungannya minggu ini.

Koridor Raya Multimedia (MSC). 

SISTEM yang rumit dan terbuka kepada pencerobohan - seperti yang dirumuskan oleh 11 orang pakar kekunci digital, sistem yang dicadangkan 

itu adalah "tersangat rumit untuk dicipta, dibangunkan, dibuat penilaian dan dioperasi dengan selamat lagi terkawal".

  Dalam sebuah sistem yang rumit, akan selalu ada loop holes dan kesilapan teknikal yang mendedahkan kekunci digital kepada bahaya luar.

  Pusat yang menjadi tumpuan penjenayah canggih - 11 orang pakar tersebut juga memberi amaran tentang bahayanya menyimpan semua kekunci digital di satu pusat atau tempat. Ianya akan menjadi tumpuan penjenayah canggih dan hackers untuk mencuba nasib dan memecah masuk demi mendapatkan maklumat yang berharga itu.

  Kewujudan manusia yang tidak jujur dan pecah amanah: Sudah pasti, penjaga pusat tersebut akan mengetahui semua kekunci digital tersebut dan jika ada yang tidak jujur dan pecah amanah, maka kekunci digital akan jatuh ke tangan pihak yang tidak diingini.

  Kelebihan kompetitif kepada pemilik Pusat (Amerika): Sudah tentu Amerika mahu meletakkan Pusat Penyimpanan Kekunci Digital tersebut di bawah 

seliaan mereka. Dengan itu, mereka memiliki kelebihan kompetitif dalam semua bidang jika dibanding dengan negara lain termasuk Malaysia.   Maklumat adalah simbol kuasa di Era Maklumat sama seperti kekuasaan peralatan tentera di Era Perang Dingin yang baru terkubur. Siapa yang lebih dahulu mengetahui, maka ia akan lebih dahulu bersedia dan bertindak.

  Kita tidak mahu kita "jatuh ke dalam lubang yang sama dua kali - hadis" atau "keluar dari mulut buaya kemudian masuk ke mulut singa". Undang- undang siber yang kita bentuk untuk "Masyarakat Internet" kita mesti memelihara rakyat dari penjajahan bentuk baru ini.

  Sehingga kini, hampir semua piawaian antarabangsa (international standards) adalah bermula dari syarikat dan kerajaan Barat. Ianya lebih halus dan berpihak (bias) kerana piawaian tersebut tertanam di dalam kod program komputer yang kini banyak mengawal cara hidup kita tanpa disedari.   Kita mahu maklumat yang mengalir di dalam selirat fiber optik MSC itu terpelihara demi memastikan MSC mendapat kepercayaan dan keyakinan pengguna dan pelabur tempatan serta luaran.

Cisco, Alcatel bekerjasama hasil pakej penyelesaian

CISCO Systems, Inc, syarikat antara pengeluar produk perangkaian terbesar di dunia dan Alcatel Telecom menandatangani perjanjian kerjasama untuk menyediakan penyelesaian bagi memenuhi pertambahan permintaan penyelesaian Internet bersepadu rangkaian awam.

  Di bawah perjanjian itu, Alcatel akan menggunakan kepakarannya dalam bidang rangkaian suis awam, capaian berkelajuan tinggi dan komunikasi suara. Manakala Cisco akan menggerakkan kepakarannya dalam komunikasi data dan teknologi Internet.

  Matlamat utama gabungan ini ialah untuk menawarkan satu penyelesaian perangkaian lengkap kepada pengendali telekomunikasi dan pembekal perkhidmatan Internet lain di seluruh dunia.

  Presiden dan Ketua Pegawai Eksekutif Cisco, John Chambers berkata, pembekal perkhidmatan seluruh dunia mengenal pasti peluang pasaran data, 

suara dan multimedia.

  "Kerjasama dengan Alcatel membolehkan pembekal perkhidmatan menyediakan satu perkhidmatan termaju yang lebih pantas serta cekap," katanya.

  Manakala Ketua Pegawai Eksekutif Alcatel, Jo Cornu berkata, syarikatnya sedar betapa pentingnya pertambahan pantas protokol Internet dalam rangkaian awam dan merancang untuk melaksanakannya melalui penyelesaian berkelajuan tinggi Alcatel seperti teknologi ATM, ADSL dan SDH/SONET.   Kedua syarikat juga merancang mengadakan program dalam beberapa bidang teknologi komunikasi yang ditumpukan kepada pembangunan tulang belakang rangkaian dan penyelesaian capaian.

  Alcatel merancang menyepadukan teknologi perisian Cisco IOS ke dalam beberapa produk yang digunakan oleh pembekal perkhidmatan telekomunikasi.   Aplikasi itu akan digunakan untuk ATM Alcatel dan suis ISDN dengan kemungkinan untuk disambungkan ke penghantaran SONET/SDH dan penyelesaian rangkaian mudah alih GSM. 

  Antara rancangan lain termasuk menyepadukan Cisco IOS kepada penyediaan trafik IP berkelajuan tinggi ATM dengan menggunakan teknologi `Tag Switching` Cisco bila bersesuaian.

   Kerjasama di dalam `Internet Engineering Task Force' (IETF) juga dirancang untuk membangunkan set standard bagi teknologi suis dan `routing'.

Langkah pertama melungsuri web

Oleh M Azlan Jaafar

ANDA perlu berada di bulan untuk mengelak daripada mendengar atau membaca sesuatu mengenai Internet, mel elektronik (e-mail), perdagangan elektronik (EC), Intranet, Extranet, HTML dan teknologi yang berkaitan dengan perantara pengagihan maklumat terkini.

  Bagaimanapun, di dalam kerancakan isu dan teknologi digembar-gembur, terdapat individu yang berminat untuk menerokai teknologi Internet tetapi kekurangan pengetahuan asas untuk melungsur, menyimpan teks, audio, grafik, e-mel dan banyak lagi.

  Kebanyakan peminat terdiri daripada mereka yang mempunyai akses Internet di pejabat.

  Asas Komputer kali ini memaparkan pengetahuan asas untuk membantu pembaca menjadi sebahagian masyarakat Internet tanpa perlu menghadiri sebarang kelas Internet. 

  Cuma diperlukan ialah sedikit pembacaan dan keberanian untuk mencuba melungsur Internet.

  Menggunakan browser

  Tentu pengguna pernah mendengar mengenai perisian melungsur Internet atau browser. Ini ialah perisian asas yang diperlukan bagi menjelajahi tapak Web serata dunia.

  Pada permulaan ledakan Internet, terdapat tiga atau empat perisian browser yang boleh dipilih pengguna.

  Bagaimanapun dua saja perisian browser yang berjaya mengekang pasaran iaitu Microsoft Internet Explorer dan Netscape Navigator. Perisian browser lain pudar lagi malap ditelan saingan.

  Pengguna boleh memilih salah satu atau keduanya untuk melungsur WWW.   Walaupun daripada dua vendor berlainan, kebanyakan ciri asas boleh didapati dalam kedua-dua perisian. Kalau ada perbezaan pun, ianya mungkin dari aspek antaramuka dan cara guna. 

  Penulis akan menggunakan Netscape Communicator versi terbaru Navigator sebagai punca rujukan sepanjang siri ini untuk Internet.

  Fungsi asas browser

  Seperti perisian komputer peribadi (PC) lain, pengguna harus melancarkan perisian browser sebelum mula melungsur ke dunia WWW.

  Antaramuka Netscape menampilkan beberapa komponen utama. Menu utama File, Edit, View dan Help terletak di bahagian atas papan menu.

  Di bawah menu utama ialah butang pantas bagi membantu pengguna melungsur antara laman lebih pantas. Fungsi butang juga membantu pengguna melaksana sesuatu fungsi tanpa perlu akses menu utama.

  Komponen paling penting ialah ruang alamat URL. Di dalam ruang ini pengguna menaip alamat tapak Web yang ingin dilawati. Contohnya, selepas menaip www.hotmail.com tekan kekunci Enter.

  Perisian browser menghubungi alamat yang ditaip dan menanti tindak balasnya. Selepas mendapat jawapan, kandungan laman dipapar di bahagian

skrin utama.

  Melungsur kandungan

  Penggunaan butang fungsi memudahkan pengguna melungsur antara laman. Dengan menggunakan butang Back dan Forward, pengguna boleh mengarah ke laman hadapan atau sebelum dengan satu klik.

  Butang Search pula menghubungkan ke tapak laman pencarian maklumat.

  Di dalam laman ini pengguna boleh memilih salah satu enjin perisian carian (InfoSeek, Yahoo, AltaVista dan banyak lagi).

  Bila sudah memilih enjin pencarian, masukkan perkataan utama dalam pencarian dan mulakan carian. Enjin carian maklumat memapar indeks dan ringkasan laman yang mempunyai peratus terdekat dengan carian anda.

  Klik di atas indeks yang dirasakan mempunyai hubungan dengan carian data.

  Klik teks warna

  Pengguna boleh ke laman sambungan (hyperlink) yang digabungkan ke dalam 

sesuatu laman.

  Sambungan hyperlink boleh dikesan dengan warna tertentu biasanya biru. Pengguna juga boleh mengetahui sesuatu teks mempunyai hyperlink dengan menggerakkan petunjuk tetikus di atas teks.

  Menyimpan data daripada laman   Selain melihat laman dan kandungan dipapar pada laman, aktiviti yang selalu dilakukan pengguna ialah menyimpan kandungan dan grafik.

  Untuk menyimpan teks dan kandungan di dalam laman, klik menu File utama dan pilih Save As. Kotak dialog Save As dipapar pada skrin.

  Di dalam kotak ini, pilih samada untuk menyimpan kandungan di dalam format HTML atau teks (sambungan .txt). Jika disimpan di dalam format HTML, pengguna boleh melihat kandungan fail seperti laman asal di dalam perisian browser.

  Di dalam format .txt, pengguna boleh membuka sebarang pengolah kata dan melakukan suntingan. Pengguna juga boleh menanda kandungan teks (dengan 

mengklik petunjuk tetikus dan menggerakkan di atas teks) di laman Web dan melakukan fungsi copy-and-paste ke dalam pengolah kata.

  Untuk menyimpan grafik, pengguna boleh mengklik butang kanan tetikus di atas grafik yang dikehendaki dan menu dialog dipapar. Pilih Save Image As dan masukkan nama fail dan direktori imej itu disimpan.

  Selain menyimpan fail, pengguna juga boleh menyimpan grafik sebagai Wallpaper atau sambungan ke fail imej itu.

Pelbagai jenis komponen jadi pilihan

Oleh M. Azlan Jaafar 

MEMBELI komputer peribadi (PC) kini menjadi satu tugas yang mencabar, terutama di dalam mengenalpasti pemproses yang sesuai dengan kehendak harian.

  Selain pemproses, komponen dan peranti lain seperti muatan storan, jenis pemacu CD-ROM, memori dan kebolehan multimedia harus diberi perhatian ketika membuat pilihan.

  Akhir sekali, kayu pengukur utama kebanyakan pembeli ialah harga. Panduan Membeli kali ini melihat nilai yang terbaik dan nasihat untuk membantu anda membuat pilihan.

  JENIS PEMPROSES

  Dengan pelbagai perasa pemproses daripada Intel, agak sukar membuat 

pilihan jenis pemproses yang akan digunakan. Kini terdapat pemproses Intel Pentium, Pentium MMX, Pentium Pro dan Pentium II.

  Pengguna yang memerlukan sebuah sistem untuk kegunaan biasa dan perisian produktiviti seperti pengolah naskhah, persembahan, hamparan data dan grafik mudah boleh memilih pemproses Pentium 133 MHz dan Pentium 166 MHz.   Harga kedua sistem kini berada pada tahap menarik iaitu antara RM2,500 hingga RM3,000.

  Cip Pentium dengan keupayaan MMX kini popular di kalangan pengguna kerana persembahan yang mencapai 200 MHz dan keupayaan memproses arahan multimedia dengan lebih pantas.

  Pengguna yang memerlukan sebuah PC untuk tugasan multimedia, Internet dan grafik berat seperti memainkan CD-ROM edutainment, permainan tiga dimensi (3D), video CD dan animasi boleh memanfaatkan kepantasan pemproses dan keupayaan MMX.

  Hari ini lebih banyak edisi perisian MMX, terutama untuk hiburan, mula 

memasuki pasaran tetapi perisian produktiviti persendirian dengan sambungan MMX masih belum membanjiri pasaran.

  Ini ialah kali pertama industri perisian kebelakang daripada industri cip.

  Sistem dengan cip Pentium MMX 200 MHz boleh didapati dengan harga antara RM4,000 hingga RM5,000. Terdapat vendor yang menjual sistem dengan keupayaan MMX dibawah RM4,000.

  Bagaimana pula dengan cip Pentium Pro? Pengguna yang menggunakan perisian dan sistem operasi 32-bit boleh memanfaatkan keupayaan cip Pentium Pro. Cip ini memang dihasilkan bagi meningkat operasi di bawah persekitaran 32-bit.

  Selain daripada sebagai PC desktop, kebanyakan sistem Pentium Pro direka khusus sebagai pelayan (server) di dalam perangkaian kecil dan sederhana.

  Keupayaan saluran data (throughput) data melalui bus direka supaya pengalirannya lebih pantas. 

  Kebanyakan sistem ini juga dibekal dengan kebolehan storan cakera keras yang tinggi dan sambungan perangkaian sebagai fungsi standard. Ruangan untuk berkembang juga lebih tinggi daripada sistem biasa.

  Sistem Pentium Pro boleh didapati di dalam lingkungan harga RM4,500 hingga RM6,000, bergantung kepada komponen dan spesifikasi yang ditawarkan.

  Cip paling menarik ialah Pentium II iaitu cip Pentium Pro dengan keupayaan MMX. Cip ini juga pemproses terpantas daripada Intel dan mencapai kelajuan 300MHz.

  Pengguna yang bergiat dalam bidang animasi, grafik dan mahu melakukan sidang video di atas desktop boleh memilih sistem Pentium II. Permainan komputer terutama yang menggunakan banyak objek 3D juga lebih menarik untuk dimainkan menggunakan sistem Pentium II. Kualiti yang dihasilkan hampir sebaik kualiti permainan PlayStation atau Nintendo.

  Ketika ini pelaburan di dalam sistem Pentium II ialah penyelesaian 

terbaik. Pengguna boleh mendapat sistem dengan Pentium II pada harga antara RM5,300 hingga RM6,500. Cip dengan kelajuan 300 MHz masih belum memasuki pasaran Malaysia.

  CAKERA KERAS

  Kebanyakan sistem yang dijual di pasaran dilengkap dengan muatan storan 1.6GB. Bagi sistem spesifikasi pemproses yang lebih tinggi, ruangan storan mencecah 2.1GB hingga 3.2GB.

  Lebih besar ruangan storan, lebih banyak dapat disimpan ke dalam sistem pengguna. Kebanyakan sistem turut dilengkap dengan cakera keras EIDE yang agak pantas dan boleh didapati dengan lebih murah berbanding cakera keras jenis SCSI yang benar-benar pantas tetapi pada harga premium.

  Antara jenis cakera keras yang paling popular dan mudah didapati ialah Seagate, Quantum, Western Digital dan Maxtor. Purata harga ialah antara 

RM450 hingga RM800 daripada muatan 1.7 GB hingga 4 GB. Harga ini tertakluk kepada jenis dan model.

  Pengguna juga boleh meningkatkan keupayaan storan sistem dengan menambah cakera keras kedua (slave hard disk).

  Selain penggunaan cakera keras, pengguna boleh memilih untuk melengkap dengan storan luar iaitu Zip Drive. Secara am, Zip Drive ialah cakere liut yang boleh menyimpan data hingga 100MB dalam satu disket Zip.

  Pengguna boleh mendapat peranti ini dengan hanya RM400 atau lebih murah. Iomega juga telah mengeluarkan cakera dengan muatan 1 GB. 

  MEMORI SISTEM

  Ini merupakan komponen penting di dalam meningkatkan persembahan sesebuah PC. Lebih tinggi memori, lebih pantas persembahannya, terutama ketika menggunakan perisian Windows. 

  Kebanyakan sistem dilengkap dengan keupayaan 16MB manakala setengah sistem high-end didatangkan dengan 32MB.

  Bagaimanapun peningkatan ini ada hadnya juga. Bagi sistem desktop menggunakan Windows 95, pemasangan memori melebihi 64 MB tidak akan menghasilkan peningkatan persembahan yang mendadak.

  Berita baik mengenai memori ialah harganya kini sangat murah. Tiga tahun lalu cip memori dianggap sebagai komoditi utama kerana ketika itu memori 1 MB dijual antara RM100 hingga RM120. Hari ini, memori 8 MB EDO 72 pin dijual pada harga RM90 manakala cip 16MB pada anggaran RM160. Inilah masa terbaik untuk meningkatkan memori. 

  KAD VIDEO

  Kad video yang dipasang pada kebanyakan PC yang dijual dilengkapi dengan dengan memori 1 MB. Jumlah ini agak terhad kerana pengguna memerlukan kad 

dengan 2 MB atau lebih tinggi untuk menikmati persembahan lebih baik, terutama untuk memainkan video CD.

  Dengan 2MB dan perisian MPEG Xing, pengguna boleh memainkan CD video tanpa perlu melengkapkan kad MPEG.

  Kad yang lazim digunakan ialah S3. Bagaimanapun kad yang lebih menarik ialah Matrox Mystique dan Millennium yang dilengkap dengan memori 2MB dan 4MB. Harga kad video bergantung kepada jenis dan jumlah memori yang terpasang. 

  KAD BUNYI

  Kad ini kini ialah komponen wajib di dalam PC. Hampir semua PC yang dipasarkan mempunyai keupayaan memainkan bunyi termasuk muzik CD dengan sokongan perisian sintesis.

  Kebanyakan kad bunyi yang terpasang ialah serasian SoundBlaster. 

Pengguna juga boleh membeli kad bunyi SoundBlaster sebenar daripada Creative Technology, pengeluar kad bunyi terulung di dunia.

  Kepada pengguna yang tidak mempunyai keupayaan bunyi, anda boleh memilih kad bunyi 16-bit biasa dengan harga yang bermula pada RM100.

  Harus diingat semua harga yang dinyatakan ialah harga semasa dan sebagai rujukan saja. Jika pengguna rajin mencari daripada kedai komputer tertentu, mungkin harganya lebih rendah.

Novell, IBM seragam urusan pelbagai platform

BAGI menyeragamkan rangkaian perniagaan, Novell Inc. (Novell) membentuk perjanjian baru dengan IBM Corporation (IBM) bagi melesenkan Perkhidmatan Panduan Novell (NDS).

  Selain itu, perjanjian berkenaan juga membentuk perkhidmatan cetakan dan fail NetWare untuk sistem IBM RS/6000 selain membolehkan sokongan kepada server enterpris S/390.

  Melalui perjanjian itu juga, pengguna komputer peribadi (PC) boleh berhubungan secara mudah dan selamat ke maklumat korporat yang terdapat pada sistem UNIX dan server enterpris syarikat.

  Dengan perjanjian itu, Novell mencapai matlamatnya untuk menyalurkan NDS kepada antara 70 peratus dan 80 peratus semua platform UNIX yang dihantar masa kini menjelang akhir 1997.

  Pelesenan perjanjian NDS untuk membantu pengguna PC mencapai dengan 

selamat server S/390 dan RS/6000 selain meningkatkan nilai strategik NDS kepada rakan niaga, pelanggan dan pemaju.

  Sokongan NDS akan juga membantu mengurangkan kos dan kerumitan bagi mengurus sistem rangkaian dalam perniagaan yang merangkumi pelbagai server enterpris, UNIX dan sistem LAN.

  Untuk pembangun perisian, NDS pada platform IBM dan vendor lain mampu menyediakan sumber keselamatan dan panduan stabil bagi tujuan pembangunan aplikasi.

  Perjanjian sebelum ini dengan vendor utama lain juga membolehkan NDS beroperasi dengan sistem Fujitsu Ltd dan Hewlett-Packard Company, manakala perjanjian dengan Santa Cruz Operation (SCO) dan Sun Microsystems Inc akan dilakukan akhir tahun ini.

  Ketua Pegawai Eksekutif Novell, Eric Schmidt, berkata syarikat kini sedang membangunkan rangkaiannya kepada pelanggan termasuk menyediakan kemudahan untuk perkhidmatan boleh guna panduan. 

  Manakala menurut Pengurus Pemasaran Perisian, Bahagian IBM RS/6000, Robert Henson, berkata sokongan daripada kekuatan NDS mampu meningkatkan RS/6000 sebagai operator perniagaan Intranet.

Mengenali sistem Registry Win95

Oleh M Azlan Jaafar 

SEORANG pembaca menghantar mel elektronik (e-mel) kepada Komputer bertanyakan penyelesaian kepada masalah mesej Registry Error ketika sistem operasi Windows 95 dilengkapkan.

  Kolum Asas Komputer kali ini memaparkan fungsi Registry dalam persekitaran Win95, bagaimana ia beroperasi, cara mentadbir sistem Registry serta langkah yang boleh diambil untuk mengatasi kerosakan fail Registry. Apa itu Registry?

  Perbezaan utama selain antaramuka di antara Windows 95 dan Windows 3.1 ialah arkitektur sistem failnya.

  Windows 3.1 bergantung kepada fail Autoexec.bat, Config.sys dan fail dengan sambungan. Ini sebagai panduan bila melengkapkan komponen.

  Manakala Win95 menggunakan pangkalan data Registry yang menyimpan semua

spesifikasi dan penetapan (settings) bagi keseluruhan kandungan di dalam sistem PC.

  Berfungsi di belakang tabir, pangkalan data Registry disusun sebagai hiraki dan disimpan sebagai dua fail disorok (hidden files) di dalam direktori Windows yang dinamakan USER.DAT dan SYSTEM.DAT.

  Sekiranya kedua-dua atau salah satu fail ini rosak, pengguna mungkin mendapat mesej Error Registry yang mungkin menyebabkan sistem tidak dapat dilengkapkan. Struktur Registry   Sistem Registry disusun di dalam struktur hiraki seperti susunan pokok (tree) fail. Susunan yang serupa dilihat bila kita mengklik direktori fail di dalam File Manager bagi Windows 3.1 dan My Computer untuk Win95.

  Bagaimanapun, Windows 95 dilengkap dengan keupayaan untuk melihat dan menyunting kandungan Registry dengan komponen yang dipanggil Registry Editor (REGEDIT.EXE). 

  Untuk mengakses susunan cabang Registry dan kandungan strukturnya, pengguna hanya perlu menekan butang Start, memilih Run, menaip Regedit dan tekan OK. Tetingkap dua panel Registry Editor dipapar di skrin.

  Panel kiri menyenaraikan struktur Registry dan sebelah kanan menyenaraikan kandungan. Secara umum terdapat enam cabang utama dan setiap cabang mempunyai informasi spesifik.

  Cabang utama Registry yang dikenali sebagai kunci ialah:

  - HKEY_CLASSES_ROOT : menyimpan jenis fail yang disokong sesuatu sistem.

  - HKEY_CURRENT_USER : petunjuk kepada bahagian HKEY_USERS.

  - HKEY_LOCAL_MACHINE: menyimpan informasi perkakasan dan perisian yang dilengkapkan ke dalam PC.

  - HKEY_CURRENT_CONFIG : menyatakan konfigurasi berlainan.

  - HKEY_USERS : menyimpan pilihan seperti warna dan spesifikasi.

  - HKEY_DYN_DATA : petunjuk kepada ciri Plug-&-Play di dalam Windows95.

  Di dalam kunci utama terdapat kunci lain yang mempunyai nilai tertentu yang dikelaskan sebagai String, Binari, dan DWORD. Menyunting Registry   Untuk melihat kandungan setiap kunci, dwi klik setiap folder dan lihat nilai yang diberi kepada setiap kandungan. Pengguna boleh menambah kunci baru dengan memilih New dari menu Edit.

  Pengguna boleh menamakan nilai baru dan menghapuskan sesuatu kunci dengan menekan F2 dan kekunci Delete. Buat Salinan   Sebelum membuat apa-apa perubahan kepada kandungan Registry dan nilai setiap kandungan, pengguna digalakkan membuat salinan dua fail ini - USER.DAT dan SYSTEM.DAT sama ada ke dalam cakera liut atau direktori lain di dalam cakera keras.

  Ini ialah tabiat yang sangat baik kerana kedua fail salinan itu akan menjadi penyelamat anda jika berlaku kerosakan kepada fail asal.

  Di dalam melindungi sistem operasi, Win95 membina fail backup atau 

salinan secara automatik setiap kali sistem dimatikan.

  Kedua-dua fail itu dinamakan USER.DA0 and SYSTEM.DA0.

  Sekiranya fail USER.DAT dan SYSTEM.DAT rosak, Win95 akan mencari kedua fail salinan dan menggantikan fail asal. Apa yang patut dilakukan bila Registry rosak.

  Pengguna boleh mengesan kerosakan kepada Registry terutama bila mesej Error Registry dipapar ketika sistem dimulakan.

  Situasi lebih nazak ialah kerosakan kepada Registry yang menyebabkan PC tidak dapat dimulakan langsung.

  Kadangkala Win95 masih boleh dilengkap kerana sistem operasi akan mencari dan menggunakan salinan USER.DA0 dan SYSTEM.DA0.

  Jika langkah ini tidak berkesan, cuba namakan kedua fail salinan (.DA0) kepada sambungan DAT dan mulakan sistem sekali lagi.

  Langkah terakhir ialah menggunakan fail salinan daripada direktori pokok (C:\) yang dipanggil SYSTEM.1ST. 

  Ini ialah fail asal Registry ketika Win95 dilengkapkan. Salin fail ini ke direktori Windows dan namakan semula sebagai SYSTEM.DAT.

  Tips berkait Registry   * Mempercepatkan menu Start   Buka Registry Editor (langkah diterang di atas), pilih kunci HKEY_CURRENT_USER, Control Panel dan klik di atas Desktop.

  Di dalam panel kanan Registry Editor, klik butang kanan tetikus dan pilih New dan String Value.

  Namakan kandungan sebagai MenuShowDelay dan berikan nilai 10 atau lebih kurang.

  Nilai yang diberikan ialah masa dalam milliseconds ialah jumlah masa tunggu sebelum menu Start muncul bila anda mulakan Win95.

  Anda dapat melihat kepantasan menu bila anda mula tekan Start.

   Selamat mencuba!

Amalan baik penjagaan PC

Oleh M Azlan Jaafar

Pix:- Jaga kesihatan ... cara duduk di depan PC menentukan mata tidak mudah penat dan anggota badan tidak lenguh atau letih.

KOMPUTER peribadi (PC) ialah inovasi teknologi paling canggih abad ini.

  Tidak pernah di dalam sejarah manusia terdapat satu sistem yang membolehkan pengguna menaip surat, menyimpan data, menonton CD video, mendengar lagu, bergembira dengan permainan, menghantar mesej, mendapat jutaan helaian maklumat, mengadakan sidang video dan banyak lagi daripada satu kotak.

  Seperti inovasi sebelum ini, penjagaan dan pentadbiran komprehensif membolehkan pengguna memaksimumkan penggunaannya. Seperti mempunyai seorang isteri, jika dilayan dengan baik, kurang masalah yang akan timbul.

  Ini kerana cara penggunaan, pentadbiran dan persekitaran PC yang betul 

bukan saja dapat memanjangkan hayat PC tetapi membolehkan pengguna beroperasi pada tahap optimum.

  Penggunaan komponen dan peranti yang sesuai serta susunan sistem PC yang betul juga dapat mengelak daripada kesan sampingan kepada pengguna seperti kerosakan penglihatan, tegang leher dan tangan.

  Kolum Asas Komputer kali akan memberi tumpuan kepada perkara yang harus dan tidak harus dilakukan, cara penggunaan PC yang betul serta langkah mengatasi kerosakan. 

  Persekitaran

  Faktor persekitaran sistem PC jarang diberi penekanan oleh kebanyakan pengguna kerana menganggapnya sebagai perkara remeh. Tetapi sebenarnya, pemilihan persekitaran adalah kritikal.

  Pilihlah bilik atau lokasi yang sesuai, terutama dengan pengedaran udara 

dan pancaran cahaya yang baik. Seperti alat elektronik lain, PC mengeluarkan haba, terutama daripada unit pemproses utama (CPU).   Pengeluaran haba di dalam PC diatasi dengan penggunaan kipas dalamannya.

  Bagaimanapun, bagi membolehkan penyejukan sistem beroperasi pada tahap optimum, aliran udara di dalam bilik juga harus kondusif.

  Kebiasaannya, pengguna meletakkan alat hawa dingin di dalam bilik yang dipasangkan PC. Bagaimanapun ini bukan perkara wajib dan memadai dengan penggunaan kipas, meletakkan PC berhampiran tingkap atau bahagian rumah yang baik sistem pengudaraannya.

  Ketika tidak digunakan, lebih baik semua komponen PC seperti papan kekunci dan skrin paparan ditutup bagi mengelak habuk daripada memasuki ke dalamnya.

  Bagaimanapun, ketika menggunakan PC, pastikan semua penutup dibuka. Satu lagi peringatan, JANGAN sekali menutup jurang kecil pada monitor PC dengan pita lekat atau dengan apa sekalipun, hanya untuk mengelak habuk kerana 

bahang monitor dapat meleburkan sistem elektroniknya. Perkara ini pernah terjadi kepada beberapa pengguna.

  Selain itu pastikan sumber cahaya di dalam bilik mencukupi agak tidak merosakkan mata akibat pancaran monitor.

  Amalan sihat ketika ber-PC

  Kesan negatif penggunaan PC secara berpanjangan menjadi topik hangat di negara maju termasuk menjadi kes saman bernilai berjuta ringgit.

  Pengguna boleh mengelak daripada mengalami masalah penggunaan berpanjangan dengan mengamalkan beberapa amalan positif.

  Selain sumber cahaya yang mencukupi bagi bilik komputer, pastikan susunan peralatan PC adalah kondusif. Monitor PC tidak perlu diletakkan terlalu tinggi sehingga pengguna terpaksa mendongak. Sebaik-baiknya monitor harus berada pada aras yang sama atau rendah sedikit dengan mata 

pengguna.

  Ruangan meletakkan papan kekunci juga mesti cukup luas bagi menyokong pergelangan tangan agar tidak tergantung ketika menaip. Ruangan rehat mengurangkan tekanan kepada jari dan membolehkan pengguna menaip dengan lebih lama.

  Satu amalan yang baik ialah berehat sebentar setelah berada di hadapan PC selama kira-kira sejam.

  Selain berehat, pengguna yang bekerja seharian di hadapan PC digalakkan memasang penapis sinaran (monitor filter) kerana alat ini dapat mengurangkan pendedahan kepada sinaran monitor terutama mereka yang menggunakan PC seharian.

  Kelengkapan perabot termasuk kerusi dan meja juga harus kondusif agar selesa.

  Arus elektrik yang berlebihan (electrical spike) boleh merosakkan PC terutama papan induk (motherboard). Untuk mengatasi masalah ini, pengguna 

digalakkan menambah pengawal voltan (voltage regulator).

  Alat ini akan memutuskan bekalan kuasa apabila berlaku pengaliran berlebihan. Selain alat ini, penggunaan bateri sandaran (backup battery) membolehkan pengguna meneruskan kerja untuk sesuatu masa tertentu jika berlaku gangguan elektrik.

  Perkara yang harus dielakkan

  Rakyat Malaysia mempunyai kecenderungan membawa makanan dan minuman ketika mengguna PC.

  Ini tidak digalakkan bukan kerana PC akan menjadi rumah persinggahan lipas dan serangga lain tetapi PC ialah komponen elektronik yang sensitif. Pastikan air dan serpihan makanan tidak memasuki PC serta papan kekunci kerana ia boleh memporak-perandakan sistem.

  Ketika memegang PC dan komponennya, pastikan tangan anda kering. Ini dapat mengelakkan daripada kejutan elektrik. 

  Jangan mencabut sambungan wayar dan kabel ketika sistem masih beroperasi. Pastikan suis utama dimatikan terlebih dahulu.

  Kepada yang lebih berani untuk membuka dan melihat perkakasan di dalam kotak, pengguna dinasihatkan jangan memegang komponen dalaman kerana statik daripada tangan mungkin akan merosakkan sistem.

  Amalan di atas setidak-tidaknya akan dapat meningkat persembahan dan keselesaan mengguna PC.

6X86MX pesaing Pentium II

CYRIX Corp. akan mula memasarkan mulai Julai depan prosesor terbarunya 6X86MX, yang didakwa prestasinya sama dengan Pentium II Intel Corp. tetapi dengan harga lebih murah.

  Prosesor terbaru ini yang dahulunya dirujuk sebagai kod M2, menggunakan teknologi 6X86 sedia ada dan dibina berserta arahan MMX untuk menghasilkan performance multimedia yang lebih baik.

  Seorang pegawai Cyrix Corp. berkata prosesor 6X86MX dengan pilihan kelajuan 166MHz, 200MHz dan 233MHz akan dipasarkan pada harga hampir setengah daripada prosesor Intel.

Cisco lantik pengurus besar baru

CISCO Systems, syarikat pembekal sistem rangkaian terbesar di dunia mengumumkan pelantikan Ong Teng Beng sebagai Pengurus Besar Bahagian Operasi, Malaysia dan Singapura.

  Ong akan mengetuai pasukan penasihat sistem berangkaian syarikat, jualan dan pemasaran dalam usaha memperluaskan pasaran Cisco di dua negara.   Beliau mula berkhidmat dengan syarikat itu sejak 1995 sebagai pengurus kawasan Singapura dan bertanggungjawab dalam meningkatkan perniagaan lebih daripada 100 peratus.

  Menurut Pengarah Urusan Cisco Systems, Asia Selatan, J T Yeoh, dengan peningkatan operasi yang menggalakkan di Malaysia dan Singapura, mencabar syarikatnya untuk mengemas kini pengurusan selaras dengan peningkatannya.   "Sebagai Pengurus Besar, Ong mempunyai kebolehan yang diperlukan untuk meneruskan penguasaan Cisco di pasaran kedua-dua negara itu," katanya.

  Sebelum menyertai Cisco, Ong berkhidmat dengan Lotus Development sebagai Pengurus Pembangunan Perniagaan di Malaysia dan kemudian dilantik menjadi Pengurus Jualan Kawasan yang bertanggungjawab terhadap Singapura, Malaysia, Thailand dan Indonesia.

  Cisco Systems adalah pembekal utama penyelesaian berangkaian untuk sistem Intranet korporat dan Internet global. Produk Cisco termasuk router, perhubungan, suis LAN dan WAN, pelayan akses dail-masuk dan perisian pengurusan rangkaian.

Kedah Cement tingkat keupayaan pengurusan

KEDAH Cement melantik Advance Business Software Sdn Bhd (ABS), membekal perisian "Infinium Software's Client Server" dan "Internet-Enabled Business Solution" pada platform IBM AS/400.

  Pihak pengurusan syarikat yang disenaraikan di Papan Utama BSKL ini mengambil keputusan meningkatkan keupayaan teknologi maklumatnya bagi memperbaiki perkhidmatan pelanggan syarikat serta melaksanakan sistem maklumat pengurusan (MIS).

  Pengarah Urusan bersama Kedah Cement, Lim Yen Haat berkata penggunaan perisian Infinium serta `Client-Server' dan `Internet-Enabled Solution' akan membolehkan Kedah Cement membuat analisis yang bermakna dan membuat keputusan proaktif.

  Beliau berkata demikian selepas majlis menandatangani kontrak di antara Kedah Cement dengan Advance Business Software yang diwakili oleh pengarah 

operasinya, Wong Yong Keat. Turut hadir di majlis itu ialah pengurus besar kanan Kedah Cement, Allen Cheah, pengarah urusan Infinium Software kawasan Asia Pasifik, Melvin Poi, pengurus pemasaran kawasan IBM AS/400, Nik Ariff dan beberapa pegawai kanan daripada Kedah Cement, ABS, IS dan IBM Malaysia.

  Menurut Lim, Kedah Cement mampu mempercepatkan pengeluaran produk untuk memenuhi kehendak pasaran di samping dapat memberikan perkhidmatan pelanggan yang lebih baik serta menambah keuntungan.

  Operasi Kedah Cement memerlukan satu penyelesaian perisian mantap untuk memenuhi keperluan perniagaan umum dan mudah lentur untuk disambungkan ke aplikasi pembangunan dalaman.

  Katanya, kesepaduan antara pelbagai sistem adalah perlu untuk mengelakkan pertindihan kemasukan data, sekali gus mengurangkan ralat. Di tahap pengurusan pula, ia mudah dicapai untuk maklumat yang bermakna dan penting untuk membuat keputusan proaktif. 

  Loji pengilangan dan depot Kedah Cement terletak di di Langkawi, Pelabuhan Klang, Batu Caves, Prai dan Pasir Gudang.

Guna kekunci mudahkan operasi

Oleh M. Azlan Jaafar 

Pix:- Kejar waktu ... bagi pengguna berpengalaman, pintasan menggunakan kekunci menjimatkan masa. 

SEPERTI sistem operasi sebelum ini, Windows 95 membenarkan pengguna menggunakan kekunci untuk melakukan sesuatu operasi. Kekuatan ini masih dikekalkan walaupun ada di antara gabungan kekunci lalu tidak digunakan lagi di dalam Windows 95.

  Penekanan kepada penggunaan kekunci membolehkan pengguna melaksanakan operasi tertentu dengan lebih pantas, berbanding penggunaan tetikus.

  Selain itu, penggunaan kekunci menjadikan Win95 lebih fleksibel dan menyokong kekuatan seperti pintasan (shortcut) yang digunakan meluas di dalam sistem operasi 32-bit ini.

  Fungsi bantuan Windows mengandungi maklumat berguna termasuk senarai 

kekunci khas. Cuma buka fungsi Help daripada menu Start, taip perkataan tertentu dan lihat daripada kategori yang diberikan.

  Selain daripada apa yang dimasukkan ke dalam Windows 95 Help, siri Tips Win95 kali ini akan menyenaraikan lebih banyak kekunci pantas.

  Kekunci pantas

  1. Jika anda sedang melihat kandungan folder dan ingin melihat direktori atau fail di dalam Explorer, klik pada objek dan tekan kekunci Shift-Enter untuk melancarkan Explorer.

  2. Pengguna boleh melihat semua panel Window aktif atau yang diminimum pada skrin dengan hanya menekan kekunci Alt-Esc secara bergilir.

  3. Pengguna juga boleh meminimumkan semua panel aktif pada desktop tanpa perlu meminimum satu demi satu. Dengan mudah, pengguna hanya perlu menekan kekunci Ctrl-Esc dan kemudian Alt-M.

  4. Pengguna juga boleh melancarkan menu Start dengan menekan Ctrl-Esc dan menu tarik dipaparkan.

  5. Selain meminimum semua panel tetingkap aktif pada desktop, pengguna juga boleh menutup semua tetingkap dengan menekan kekunci Shift-Alt-F4 atau menekan kekunci Shift dan klik butang Close pada hujung kanan panel.

  6. Tekan kekunci Shift-Del untuk memusnahkan fail tanpa menyimpan fail semula di dalam storan Recycle bin.

  7. Pengguna boleh menutup semua aplikasi aktif dengan menekan kekunci Alt-F4 dan Ctrl-F4 untuk menutup panel tetingkap di dalam antara muka berbilang (MDI) aplikasi.

  8. Di dalam Explorer pengguna boleh menggunakan kekunci tertentu untuk melancarkan beberapa operasi. Kekunci F1 akan melancarkan fungsi bantuan atau Help. Kekunci F3 melancarkan fungsi mencari fail (Search for files), F5 untuk menyegarkan (refresh) paparan kandungan sistem dan F4 menurunkan menu tarik (pull down menu) direktori.

  9. Pengguna juga boleh menyalin imej seluruh skrin ke Clipboard dengan menekan kekunci Print Screen. Untuk menyalin imej atau tetingkap aktif, 

cuma tekan Alt+Print Screen. Pengguna boleh membuka sebarang perisian yang menyokong "cut and paste" dan memasukkan imej ke dalam dokumen.

  10. Anda boleh menandakan semua fail di dalam sesuatu direktori atau folder dengan menekan Ctrl-A. Untuk menandakan fail tertentu saja, pengguna boleh menekan kekunci Shift dan tandakan fail dengan tetikus.

  11. Seperti di dalam Windows 3.1, pengguna masih menggunakan fungsi Alt- Tab untuk melihat aplikasi yang aktif.

  12. Tekan kekunci Shift bila mengklik dua kali kepada My Computer atau Network Neighborhood. Panel kandungan akan menunjukkan isi dan objek bagi kedua objek di dalam panel dua kolum (dual-pan) di dalam Explorer. Hasil yang sama juga diperolehi bila menekan butang Shift dengan mana-mana Folder.

  13. Memulakan semula komputer (reboot) kadangkala mengambil masa kerana sistem operasi akan melengkap semua komponen. Untuk mencepatkan reboot, tekan kekunci Shift dan pilih Restart the computer. 

  Walaupun senarai pinta dengan kekunci terlalu banyak dan agak sukar untuk diingati tetapi pengguna boleh memilih cara dan gabungan kekunci yang paling berkait dengan operasi harian seseorang. Anda akan mendapati, pada kebanyakan masa, penggunaan kekunci lebih pantas daripada menggunakan tetikus.

Panduan sebelum memilih Win95

Oleh M. Azlan Jaafar 

ADAKAH saya patut meningkatkan sistem operasi ke Windows 95? Soalan seperti ini masih lagi diajukan, terutama mereka yang masih menggunakan Windows 3.1 dan teragak-agak untuk melangkah ke dunia Win95.

  Spesifikasi sistem yang agak rendah juga antara penghalang kepada kebanyakan pengguna yang berminat untuk berhijrah ke pengkomputeran 32- bit.

  Edisi tip Win95 kali memberi dan menyedia beberapa panduan kepada mereka yang berhasrat untuk menggunakan Win95.

  SPESIFIKASI SISTEM

  Ini mungkin faktor utama yang anda harus diambil kira kerana persembahan Win95 mungkin agak perlahan di dalam sistem spesifikasi rendah. Sistem berkeupayaan rendah seperti 486 dengan 4MB RAM tidak digalakkan menggunakan Win95 manakala pemprosesan Pentium lebih sesuai untuk Win95.

  Selain pemproses pantas, pastikan anda mempunyai 8MB atau lebih tinggi kerana saiz memori memainkan peranan penting di dalam meningkatkan persembahan. Lebih tinggi RAM, lebih pantas operasi sistem Win95. Jika pengguna dengan sistem 486 ingin menggunakan sistem operasi Win95 komponen yang mesti ditingkat ialah RAM.

  Ruangan storan cakera keras antara 65MB hingga 100MB juga diperlukan kerana Win95 mempunyai komponen tambahan seperti ScreenSavers dan fail bantuan berbanding Windows 3.1.

  BOSAN DENGAN KERENAH WINDOWS 3.1

  Kelemahan utama Windows 3.1 ialah ketidakstabilan sistem dan pentadbiran sumber lemah. Jika anda malas dengan mesej Error atau selalu Hang, Windows 95 pilihan yang baik.

  Ini tidak bermaksud Win95 tidak akan "hang". Ada ketikanya jika konflik perisian dengan sistem operasi terjadi, Win95 tetap akan hang. Daripada pengalaman, kekerapannya tidaklah seperti Windows 3.1. 

  Win95 lebih stabil dan mempunyai keupayaan untuk menamatkan sesuatu perisian yang tidak berfungsi tanpa harus memulakan PC semula. Pentadbiran sumber sistem juga lebih cerdik.

  BAGAIMANA DENGAN PERISIAN LAMA

  Kebanyakan perisian yang direka untuk pengkomputeran Windows 3.1 dan DOS masih boleh beroperasi di dalam Win95 kerana ia masih menyokong algoritma 16-bit. Kebanyakan permainan DOS masih terus beroperasi.

  Bagaimanapun, beberapa perisian tidak boleh beroperasi di dalam Win95 seperti Norton Utilities for Windows 3.1. Anda terpaksa mendapatkan versi untuk Win95. Perisian yang lama juga mungkin tidak dapat menyokong fungsi seperti nama fail melebihi lapan aksara (characters) dan berbilang tugas (multitasking).

  Lambat-laun pengguna terpaksa membeli perisian yang dihasilkan untuk Win95 bagi menikmati segala fungsi yang diterap ke dalamnya dan menikmati persembahan lebih menarik. 

  KESABARAN

  Kesabaran yang tinggi diperlukan. Banyak yang harus dipelajari seperti kegunaan Explorer, butang Start, Desktop dan butang tetikus kanan. Tetapi apa yang akan benar-benar menguji kesabaran ialah ketika melengkapkan sistem operasi, mengenali masalah dan mengatasinya.

 Jika kesabaran bukan ciri peribadi anda, terus kekal dengan Windows 3.1 ialah keputusan yang lebih bijak.

  PERISIAN

  Kebanyakan perisian komponen atau pemacu (drivers) untuk kad, pencetak dan komponen lain yang digunakan ketika di dalam Windows 3.1 masih disokong oleh Windows95.

  Bagaimanapun, terdapat pemacu setengah komponen yang tidak disokong oleh Win95 dan komponen itu mungkin tidak akan berfungsi terus.

  Dengan ini pengguna dinasihatkan meneliti senarai komponen yang tidak disokong oleh Win95 dan mendapatkan pemacu komponen terbaru. Kebanyakan 

vendor meletakkan pemacu baru mereka di laman Web yang boleh diambil mudah pengguna.

   LEBIH PANTAS MEMASANG KOMPONEN

  Salah satu peningkatan utama Windows 95 ialah keupayaan menyokong fungsi Plug-and-play yang memudahkan pemasangan dan konfigurasi komponen daripada pencetak ke kad tambahan.

  Kebanyakan komponen yang dikeluarkan hari ini menyokong spesifikasi PnP yang mampu dikesan secara automatik oleh sistem operasi dan dilengkap dengan pantas.

  Komponen PnP juga memudahkan konfigurasi IRQ dan alamat I/O kerana Win95 menyusun kedua-dua fungsi ini secara automatik.

  Keupayaan PnP cukup untuk kebanyakan pengguna menyertai kelompok pengguna Win95.

  MEMPERCEPATKAN OPERASI WINDOWS 95

  Persembahan keseluruhan Win95 bukan saja bergantung kepada pemprosesan 

malah konfigurasi sistem operasi dan RAM turut memainkan peranan, terutama meningkatkan persembahan ketika boot-up.

  Jika sistem operasi mengambil masa untuk "bootup", salah satu atau semua faktor di bawah mungkin menjadi penyebab.

  1. Mungkin sistem tidak dipasang RAM yang mencukupi. Kalau sistem dilengkap dengan 8MB, peningkatan kepada 16MB berupaya meningkat persembahan.

  2. Pemacu cakera keras tidak pantas. Cuba dapatkan pemacu dengan keupayaan masa carian (seek time) lebih pantas atau memilih jenis EIDE atau SCSI. Cara lebih mudah dan murah ialah menggunakan fungsi Defrag untuk mengoptimum susunan fail di dalam cakera keras.

  3. Cakera keras kekurangan ruangan storan. Untuk sistem operasi berfungsi pada kelajuan yang memberangsangkan, pastikan ruangan storan tersedia antara 20 hingga 40MB, termasuk saiz fail swap (Win386.swp).

  4. Ada kalanya pengguna memasang terlalu banyak fon ke dalam sistem. 

Ketika memulakan sistem, Win95 terpaksa memasang semua fon. Lebih banyak fon bermakna lebih masa diambil. Mungkin jumlah fon dapat dikurang kepada jumlah yang diperlukan saja.

  5. Selain fon, pemacu untuk perangkaian turut mengambil masa untuk dilengkapkan. Hanya tentukan pemacu yang penting dilengkap ketika "bootup".

  6. Kurangkan jumlah perisian ketika "Startup" kepada hanya perisian antivirus. Anda akan lihat perbezaan bila hanya satu atau dua dilengkapkan.

Cisco 3800 kurangkan kos operasi

Pix:- Komponen Cisco 3800 ... menyepadu suara tersuis, data pelbagai protokol, routing geganti rangka dan mod tukaran selari.

CISCO Systems, Inc, syarikat antara rangkaian terbesar di dunia memperkenalkan Cisco 3800 penumpu capaian pelbagai perkhidmatan yang menyepadukan suara tersuis, data pelbagai protokol dan routing ke atas geganti rangka (Frame Relay) dan Mod Tukaran Selari (ATM).

  Produk terbaru yang direka khas untuk kegunaan aplikasi cawangan dan kawasan ini adalah penyelesaian capaian yang pertama dalam sebuah platform untuk industri ini.

  Kelebihan Cisco 3800 ialah ia boleh beroperasi untuk kedua-dua persekitaran rangkaian awam dan persendirian serta boleh bergerak sama ada sebagai geganti rangka atau ATM. 

  Model ini menawarkan kos pengendalian yang lebih murah, mudah memindahkan pelanggan mereka kepada perkhidmatan T1/E1 ATM sebagai permintaan aplikasi perniagaan dengan membuat sedikit perubahan perisian.

  Kebolehan yang ditawarkan oleh penumpu capaian pelbagai perkhidmatan pula termasuk sistem suara analog dan digital dan data warisan, membenarkan pengendali memberikan perkhidmatan berbeza dari apa yang didapati melalui ATM Customer Premises Equipment (CPE) masa kini.

  Ia juga sebuah penumpu capaian pelbagai perkhidmatan yang pertama untuk disepadukan dengan suis tulang belakang ATM. Dengan produk baru yang ditawarkan ini, pelanggan Cisco boleh menggabungkan suara tersuis, data pelbagai protokol, trafik router melalui geganti rangka, talian sementara atau talian capaian T1/E1 ATM.

Menyenggara Win95

Oleh M. Azlan Jaafar

SEPERTI juga jentera dan mesin, Windows 95 perlu selalu disenggara agar persembahan keseluruhan senantiasa berada pada paras optimum dan kurang kejadian "hang" serta "system error".

  Tugas untuk menentukan Win95 berada pada status padu bukan sesuatu yang kompleks atau memakan masa panjang untuk dilakukan.

  Pengguna biasa yang mengetahui asas sistem operasi Win95 berupaya melakukan operasi penyelenggaraan dengan mudah tanpa perlu mendapat pakar teknikal.

  Selain daripada meningkat keupayaan Win95, tabiat menyelenggara sistem komputer juga boleh meningkat hayat komponen serta menyelamatkan data penting daripada mengalami kerosakan.

  Tip Win95 kali ini akan membentangkan beberapa panduan yang boleh dipraktikkan di dalam menentukan perjalanan sistem operasi berjalan 

lancar.

  Selain daripada panduan, beberapa aspek seperti mencipta disket untuk "booting", meningkatkan ruangan storan, menghilangkan ikon pengawal suara dan mengadakan File Manager turut dibincangkan.

  MENYELAMATKAN DARIPADA FAIL ROSAK

  Kebanyakan pengguna hanya mengetahui kerosakan pada sistem operasi bila sesuatu fail, program atau persisian tidak boleh dibuka atau tidak beroperasi.

  Untuk mengelakkan fail daripada menjadi rosak atau "corrupt", gunakan fungsi ScanDisk bila mengesyaki sesuatu seperti bila sistem "hang" atau mesej "error" dipapar ketika sesuatu operasi dijalankan.

  Masalah ini boleh dikurangkan dengan melakukan operasi ScanDisk dan Defragmenter setiap kali sistem "crash" atau pada masa tertentu seperti 

setiap hujung minggu. Fungsi Defragmenter juga boleh diprogram untuk berfungsi secara automatik.

  Tabiat menggunakan Disk Defragmenter juga akan meningkat persembahan cakera keras secara keseluruhan.

  MEMBERSIH CAKERA KERAS

  Semakin besar keupayaan storan, semakin banyak fail yang disimpan. Selalunya, fail tambahan yang disimpan tidak mempunyai fungsi khusus dan hanya mengambil ruangan storan.

  Dengan memusnah (delete) fail dan folder yang tidak diperlukan, pengguna bukan saja mendapat ruangan storan tambahan tetapi menjadikan sistem lebih pantas dan responsif.

  Selain daripada fail dan folder, mengeluarkan "drivers" dan aplikasi yang tidak diperlukan mengurangkan tekanan kepada memori sistem. 

  Memori sedia ada boleh digunakan oleh aplikasi yang penting dan ini juga membantu meningkatkan persembahan sistem dan ketika operasi perisian.

  Bagaimanapun pengguna harus berhati-hati ketika mengeluarkan fail dan "driver" kerana ia mungkin menyebabkan sistem operasi atau aplikasi berhenti berfungsi.

  Cara mudah ialah dengan menggunakan fungsi Add/Remove Program ketika mengeluarkan perisian daripada sistem. Pengguna juga boleh menggunakan program Uninstaller atau fungsi "uninstaller" yang dilengkap bersama perisian.

  Jika was-was akan fungsi sesuatu fail, pengguna boleh menamakan semula fail tertentu di dalam direktori lain dan lihat kesannya kepada operasi sistem. Jika tiada kesan negatif kepada operasi, baru sesuatu fail itu boleh dihapuskan.

  Sebagai jaring penyelamat, pengguna digalakkan supaya membuat "backup" keseluruhan sistem.

  MENCIPTA DISKET BOOT

  Ketika memasang Win95, pengguna diberi pilihan sama ada untuk membuat boot disket atau tidak. Pengguna yang tidak membuatnya, boleh melakukan dengan mengakses Start, Setting dan ikon Add/Remove Program.

  Pilih Tab "Startup Disk" dan masukkan disket ke dalam pemacu. Sistem akan menyalin fail tertentu ke disket yang membolehkan sistem operasi diakses ketika "crash" yang teruk.

  Kadangkala, pengguna juga boleh menyalin fail MSDOS.SYS daripada direktori utama ke dalam disket yang sama. Ini akan mengarahkan sistem kepada direktori di mana Windows 95 disimpan.

  MENGHILANGKAN IKON PENGAWAL BUNYI 

  Pengguna boleh menghilangkan ikon pengawal bunyi pada Taskbar dengan menekan folder Control Panel daripada Settings dan klik ikon Multimedia. Di bawah tab Audio di dalam bahagian Playback, padamkan kawalan fungsi "Show volume control" pada Taskbar dan klik OK.

  MAHUKAN FAIL MANAGER

  Walaupun Explorer dan My Computer agak canggih, sebilangan pengguna masih taat kepada cara kerja dengan menggunakan File Manager.

  Kepada peminat File Manager, Win95 membenarkan pengguna mendapat fungsi dan antaramuka File Manager dengan mudah.

  Klik butang Start, pilih Run, taip Winfile dan klik OK. File Manager akan dipapar pada skrin seperti di dalam Windows 3.1. Pengguna juga boleh meletakkan ikon File Manager pada Desktop dan menjadikannya sebahagian daripada fungsi desktop. 

  Gunakan pencari untuk mendapatkan fail Winfile di dalam direktori c:/windows (saiznya 152KB) dan salin ke Desktop. Setiap kali ia diklik, antaramuka File Manager dipapar di skrin. Semua fungsi yang didapati di dalam File Manager termasuk kekunci pintas disediakan seperti di dalam sistem operasi terdahulu.

Rangkaian Hotel Hilton guna kad pintar

HILTON Hotels Corporation, American Express dan IBM bekerjasama menguji penggunaan kad pintar pertama dalam industri perhotelan bagi meningkatkan proses `penyemakan masuk/keluar untuk pelancong.

  Pengujian itu adalah pelaksanaan pertama kepada umum di Amerika Syarikat dengan menggunakan pelbagai aplikasi melalui cip yang sama.

  Antara aplikasi yang sedang diuji memanfaatkan pengembara seperti pendaftaran masuk/keluar daripada Hotel Hilton melalui kios; mengemaskinikan profil perjalanan peribadi; perbelanjaan dan daftar masuk di lapangan terbang menggunakan tiket elektronik.

  Ujian ini dimulakan dengan pemasangan kios di O'Hare Hilton, Chicago dan akan diperluaskan ke tujuh lagi rangkaian hotel Hilton di bandar utama dunia menjelang Julai.

  Satu kumpulan sasaran daripada beribu pengembara yang sering melancong 

akan diberikan Kad American Express Corporate, Kad Hilton Optima atau Kad VIP Hilton Honors Diamond yang kesemuanya bercirikan cip komputer pelbagai fungsi IBM.

  Pelancong boleh terus mendaftar masuk ke hotel menggunakan kad ke kios yang ditempatkan di lobi hotel.

  Kios akan memaparkan butiran tempahan pelancong, pilihan bilik, pemberian kunci dan menyediakan arahan bercetak selain beberapa maklumat tertentu.

  Sebelum keluar daripada hotel, pelancong berkenaan dikehendaki membuat pendaftaran keluar dengan memasukkan kad ke kios untuk melihat dan mengesahkan bil serta mencetak resit.

Kriteria pilih mesin cetak

Oleh M. Azlan Jaafar

Pix:- Masih ada tempat ... walaupun populariti menurun kerana saingan daripada mesin cetak semburan dakwat, jenis cetak dot matriks diguna meluas di pejabat. 

MESIN cetak peribadi bukan lagi dikenali sebagai aksesori tambahan yang hanya mampu dimiliki oleh sebahagian pengguna komputer peribadi (PC).

  Sistem mencetak yang dijana oleh arahan PC diterima sebagai kemestian di dalam melengkap pengkomputeran PC.

  Penerimaan mesin cetak sebagai peranti keluarga PC jelas dilihat daripada jumlah unit dijual oleh vendor utama sejak kebelakangan ini.   Kempen yang dimulakan oleh vendor mesin cetak sedikit sebanyak menjadi pemangkin di dalam menyedarkan pengguna.

  Harga mesin cetak yang telah turun secara mendadak ekoran pasaran yang kompetitif dan lambakan produk 

meningkat minat pengguna.

  Bagaimanapun di dalam keriuhan mengejar teknologi terbaru, kebanyakan pengguna PC masih lagi kabur apa yang ditawarkan oleh pelbagai jenis mesin cetak di pasaran.

  Kolum panduan pembeli minggu ini melihat jenis mesin cetak, nilai, kos tambahan dan persembahannya.

  Jenis mesin cetak

  Secara asas, mesin cetak komputer dibahagi kepada dua kategori - mesin cetak impak dan tidak impak.

  Seperti dibayangkan namanya, mesin cetak impak beroperasi dengan menghentak mata pencetak (printhead) ke kertas. Contoh mesin cetak impak ialah sistem matriks bintik (dot matrix).

  Mesin cetak tidak impak (seperti mesin cetak berenjin inkjet dan laser) beroperasi tanpa hentakan mata pencetak pada permukaan kertas. Kedua jenis 

mesin cetak ini mempunyai operasi sendiri di dalam menabur dakwat dan toner ke atas kertas.

  Mesin cetak dot matriks

  Mesin cetak dot matriks cukup popular tiga tahun lalu sebelum serangan mesin cetak enjin dakwat dan laser di dalam pasaran.

  Dua komponen utama di dalam mesin cetak dot matriks iaitu mata pencetak dan katrij reben seperti yang digunakan di dalam mesin taip.

  Bila mendapat arahan daripada PC, mata pencetak bergerak melintang di atas kertas manakala mata pencetak menghentak garis halus di atas reben.

  Hasilnya, teks dan grafik terbentuk di atas kertas.

  Kekuatan utama mesin cetak dot matriks ialah kos pencetakan lebih murah, harga katrij rendah, jumlah cetakan lebih banyak dan keupayaan menyokong media panjang (fanfold paper). Operasi menjaga mesin cetak juga lebih 

mudah dan ia dapat menahan penggunaan lasak.

  Bagaimanapun, mesin cetak dot matrix mempunyai kelemahannya sendiri. Selain daripada kualiti pencetakan yang tidak berapa tajam dan kurang sokongan pencetakan warna, mesin cetak dot matrix agak bising. Pencetakan waktu malam dengan pencetak ini tidak digalakkan kerana mungkin mengganggu jiran bersebelahan.

  Hari ini populariti mesin cetak dot matrix semakin menurun dan pengiklanan pencetak jenis ini semakin berkurangan. Pengguna di rumah boleh mendapatkannya pada harga kurang daripada RM500.

  Segmen yang masih menggunakan mesin cetak jenis ini ialah sektor korporat yang memerlukan pencetakan pada kos rendah.

  Mesin cetak semburan dakwat

  Mesin cetak semburan dakwat tidak menggunakan reben dan menghentak 

permukaan kertas. Sebaliknya, pencetak dakwat menyembur dakwat halus ke atas kertas bila setiap katrij warna dipanaskan pada suhu tertentu.

  Untuk mesin cetak warna, tiga warna utama (cyan, magenta dan kuning) bercampur untuk menghasilkan beribu warna lain. Semburan di dalam titik setiap inci (dpi) pencetak menentukan jumlah dakwat yang mengenai kertas.

  Selain daripada tiga warna ini, satu katrij hitam turut dilengkap ke dalam setiap mesin cetak.

  Berdasar aliran semasa, mesin cetak dakwat atau (inkjet) paling popular di kalangan pengguna kerana satu faktor - keupayaan mencetak di dalam warna. Harga menarik yang ditawarkan (kurang daripada RM500) menjadi daya penarik utama berbanding mesin cetak dot matrix.

  Selain daripada kekuatan mencetak di dalam warna, mesin cetak dakwat senyap dan kualiti yang dihasilkan baik termasuk untuk cetakan teks hitam dan grafik warna.

  Pengguna diingatkan bahawa kualiti yang benar-benar menyamai kualiti 

foto boleh dicapai dengan menggunakan kertas kilat atau kertas khas.

  Penggunaan kertas taip dan kertas salinan biasa menghasilkan kualiti gambar yang kurang hidup berbanding penggunaan kertas kilat.   Bagaimanapun, kertas kilat atau kertas khas lebih mahal. Ada hingga mencapai harga RM1 sehelai.

  Pengguna yang berminat dengan mesin cetak dakwat harus meminta penjual menunjukkan contoh cetakan pada kertas biasa untuk mendapat gambaran sebenar keupayaan mesin cetak.

  Selain kualiti, katrij setiap warna diganti lebih kerap berbanding katrij reben mesin cetak dot matrix. Pastikan anda mengetahui jangka masa guna dan harga untuk setiap katrij. Bergantung kepada jenis mesin cetak dan model, harga setiap katrij boleh dibeli pada harga di antara RM60 dan RM100.

  Ini ialah kos tambahan yang tidak diambil kira oleh pengguna ketika membuat belian. Kebanyakan vendor juga tidak menggalakkan penggunaan 

katrij isian semula kerana ia boleh merosakkan mesin cetak. Jaminan untuk mesin cetak juga terhenti jika kerosakan disebabkan oleh katrij isian semula.

  Mesin cetak laser

  Mesin cetak enjin laser tergolong di dalam kategori mesin cetak tidak impak. Ia menggunakan asas elektrik (positif dan negatif) untuk menarik toner ke atas kertas.

  Hari mesin cetak enjin laser popular di kalangan pengguna korporat kerana keupayaan mencetak lebih pantas berbanding sistem semburan dakwat. Kualiti pencetakan terang dan padu. Jumlah cetakan setiap toner juga lebih tinggi dan jarang berlaku masalah dakwat terkeluar pada cetakan.

  Faktor utama yang menghalang penerimaan meluas mesin cetak enjin laser kepada pengguna ialah harga yang tinggi (hampir RM1,000) untuk model 

entry.

  Pengguna juga tidak dapat menikmati kebolehan warna. Mesin cetak laser warna berharga lebih daripada RM5,000. 

  Membuat pilihan

  Seperti membeli PC, mesin cetak peribadi yang dipilih harus sesuai dengan kehendak gunaan harian.

  Jika kehendak cetakan hanya teks mudah dan mencetak kertas panjang (fanfold), mesin cetak dot matrix kekal sebagai pilihan utama. Mesin cetak laser dan dakwat tidak berupaya mencetak media panjang. Harganya juga murah dan kos cetakan setiap keping sangat rendah.

  Bagi mereka yang inginkan kuasa mencetak di dalam warna, mesin cetak dakwat ialah pilihan terbaik kerana kos belian permulaan murah dan kualiti cetakan menarik.

  Teknologi cetakan dakwat mencapai tahap matang dan pembangunan teknologi mata pencetak dan dakwat kualiti tinggi membolehkan pengguna mendapat hasil yang seakan foto sebenar. Penggunaan juga lebih fleksibel.

  Bagaimana pula dengan mesin cetak enjin laser? Jarang ditemui pengguna di rumah menggunakan mesin cetak jenis ini kerana kos pembelian yang tinggi.

  Sebelum membuat pilihan, pengguna digalakkan mengkaji kebolehan semua model di pasaran dan membuat pembandingan harga termasuk komponen perlu ganti seperti katrij. Juga pastikan anda boleh mendapat bekalan komponen dengan mudah.

  Selamat membeli!

Utiliti sistem dalam Win 95

Oleh M. Azlan Jaafar 

PROGRAM, perisian, fail dan sistem operasi ialah nadi utama sesebuah sistem komputer peribadi (PC). Komponen ini juga paling terdedah kepada kerosakan yang disebabkan oleh salah guna PC, serangan virus atau kerosakan cakera keras.

  Kerosakan sesuatu fail boleh menyebabkan sistem operasi tidak berfungsi dengan baik, sesuatu perisian tidak dapat dilancarkan, mesej Error selalu terpapar dan operasi PC menjadi perlahan.

  Kepentingan penyelenggaraan sistem fail dan cakera keras memang tidak boleh dipandang ringan. Kerana itu, terdapat beberapa perisian khusus seperti Norton Utilities (Symantec) yang dihasilkan dengan fungsi imbasan dan pembetulan bagi memastikan fail dan ruang storan berada di dalam keadaan baik.

  Selain perisian khas, sistem operasi seperti DOS dan Windows 95 

menggabungkan beberapa utiliti khas bagi membantu pengguna melakukan beberapa operasi senggaraan dengan mudah.

  Antara utiliti digabungkan ke dalam Windows 95 ialah Backup, Disk Defragmenter, DriveSpace dan ScanDisk.

  Pengguna boleh mengakses semua utiliti System Tools dengan mengklik Start, memilih Programs, Accessories dan seterusnya System Tools.

  SCANDISK - Menentukan cakera keras dalam keadaan baik

  Scandisk akan memeriksa kesilapan pada fail (jika ada), jadual peruntukan fail (file allocation table), folder dan juga memeriksa permukaan cakera sekiranya terdapat kerosakan dan/atau serpihan fail.

  Scandisk berupaya membetulkan kerosakan fail yang tidak serius dan mengenal pasti sektor buruk pada permukaan pemacu. Setelah Scandisk mengimbas cakera keras, status sistem dan kerosakan yang berjaya dikesan 

disenarai dan dipapar kepada pengguna. 

  DISK DEFRAGMENTER - Menyusun semula kandungan cakera keras

  Cakera keras terdiri daripada ruangan atau sektor yang menyimpan fail. Apabila sesuatu fungsi capaian dilaksana, sistem operasi akan mengakses fail tertentu yang disimpan di dalam cakera keras. Lebih cepat sesuatu fail diakses, lebih pantas fungsi itu beroperasi.

  Bagaimanapun, kandungan cakera keras sentiasa berubah kerana pengguna tetap menambah atau menghapuskan fail dan perisian. Bila ini berlaku, susunan dan kandungan fail di dalam cakera keras turut berubah. Lebih berselerak susunan fail di dalam cakera keras, lebih lambat sesuatu fail atau komponen diakses.

  Masalah ini boleh diperbaiki menggunakan Disk Defragmenter. Secara am, Defragmenter akan mengimbas cakera keras dan menyusun semula fail ke dalam 

sektor yang kosong.

  Selain itu, Defragmenter akan menentukan keadaan susunan fail, membaca setiap sektor, mengenal pasti sektor yang rosak, dan memperbaiki semula susunan fail.

  Bila pengguna memulakan Defragmenter, fungsi ini membaca setiap sektor dan kandungannya. Kandungan yang boleh diubah dibawa ke sektor kosong. Ini akan memampatkan susunan fail dan mengurangkan jumlah sektor kosong.

  Pengguna digalak supaya melakukan Defragment selalu kerana cakera keras dengan kandungan yang berterabur memperlahankan operasian PC, terutama ketika membaca atau mencari fail daripada cakera keras. 

  BACK UP - Menyelamatkan kandungan cakera keras

  Tidak ramai pengguna mengetahui dan menggunakan fungsi Backup atau pendua. Secara am, fungsi ini membenarkan pengguna membuat salinan sesuatu 

fail, program dan sistem operasi ke dalam media storan lain seperti cakera liut, ruang storan cakera keras di server atau pita.

  Sebagai langkah keselamatan ketika kerosakan fail, salinan fail yang telah dibuat boleh dikeluar dan digunakan semula.

  Untuk memulakan "back-up", klik System Tools dan pilih fungsi Back Up.  Panel utama mempamer semua pemacu, folder dan fail yang dikesan sistem.

  Klik folder atau fail yang hendak disalin dan pilih Next. Kemudian pilih pemacu atau drive di mana salinan akan disimpan dengan mengklik pada pemacu itu. Jika pemacu A dipilih, masukkan disket. Setelah selesai, namakan fail yang sudah disalin tadi. 

  DRIVESPACE - Meningkatkan kebolehan storan cakera keras

  Kebanyakan pengguna selalu merungut ruangan storan cakera keras yang tidak pernah mencukupi walaupun setelah menambah, menggantikan dengan 

cakera lebih besar atau mengeluarkan fail daripada Recycle Bin dan folder Temp.

  Windows 95 mengatasi masalah ini dengan menggabungkan fungsi DriveSpace yang berfungsi sebagai ejen mampatan. Contohnya, DriveSpace boleh meningkat keupayaan storan sistem 30MB yang masih tidak digunakan menjadi sehingga 600MB selepas operasi mampatan. Sesuatu yang menakjubkan dan berguna terutama kepada mereka yang malas untuk menambah atau menggantikan cakera keras kepada saiz lebih besar.

  Untuk menambahkan ruangan storan pemacu anda, klik DriveSpace, pilih pemacu yang hendak dimampatkan dan daripada menu Drive, pilih Compress.

  Panel DriveSpace akan menunjukkan status storan sebelum dan selepas dimampatkan. Klik Start jika anda ingin meneruskan operasi mampatan. Pengguna juga boleh memampatkan disket 1.44MB tetapi nisbah yang akan dihasilkan tidak setinggi cakera keras.

  Harus dinyatakan di sini, fail di dalam pemacu yang telah dimampat 

mungkin mengambil sedikit masa untuk dibaca. Bagaimanapun sistem PC dengan pemprosesan lebih pantas mengatasi masalah ini. Pengguna diingatkan supaya jangan memampat disket atau pemacu yang telah dimampatkan kerana ini mungkin menghilangkan data yang tersimpan.

Malaysia kekal pasaran utama Autodesk

Pix:- Goh ... pasaran nombor satu.

MALAYSIA kekal sebagai pasaran utama bagi Autodesk Inc untuk perisian Rekabentuk Komputer Terbantu atau Computer-Aided Design (CAD) yang dikenali sebagai AutoCAD.

  Pengarah Urusan kawasan Asean/Indochina Autodesk Asia Pte Ltd, Goh Wei Ming, berkata pasaran perisian Malaysia menyumbang antara 30-40 peratus kepada perolehan keseluruhan rantau Asean dan Indochina.

  Katanya, jumlah ini menjadikan Malaysia pasaran nombor satu kepada Autodesk. Ini diikuti oleh Singapura dan Indonesia.

  "Pembangunan projek besar dan infrastruktur yang dilaksanakan di negara ialah sebab utama Malaysia menjadi pasaran utama kepada AutoCAD. Aliran ini akan berterusan kerana masih terdapat pelbagai projek besar akan 

dilaksanakan," katanya selepas pratonton AutoCAD Release 14 di Kuala Lumpur minggu lalu.

  AutoCAD ialah perisian utama digunakan oleh jurutera dan pereka di dalam melakar pelbagai lukisan kejuruteraan dan rekabentuk.

  Menurut Goh, perolehan AutoCAD daripada pasaran ini sepatutnya lebih tinggi berdasarkan jumlah pengguna.

  "Jumlah pengguna AutoCAD berlesen ialah 10 ribu dan Autodesk menjangka terdapat 80 ribu pengguna perisian cetak rompak AutoCAD di negara ini," katanya.

  Untuk mengurangkan kesan perisian cetak rompak kepada perniagaan Autodesk, Goh berkata, Autodesk akan melaksanakan program pendidikan untuk mengubah sebahagian pengguna tidak berlesen kepada yang berlesen.

  Autodesk berharap dapat menukar sekurang 10 peratus daripada jumlah 80 ribu pengguna tidak berlesen terutama dengan pelancaran AutoCAD R14, katanya lagi.

Mengenali fungsi dan operasi Win95

Oleh M. Azlan Jaafar 

BAGI kebanyakan pengguna yang bukan ahli teknologi atau "technosavvy", migrasi daripada sistem operasi Windows 3.1 atau 3.11 kepada Windows 95 adalah satu perubahan yang besar dan adakalanya suatu pengalaman yang menyakitkan.

  Bayangkan tiada File Manager, panel kategori seperti Main, Accessories, Games, dan antaramuka berlainan. Itu hanya sebahagian kecil daripada perubahan yang diterapkan di dalam sistem persekitaran Win95.

  Terdapat perbezaan lain seperti penggunaan Folder, Explorer, Recycle Bin, Taskbar, Desktop, butang Start, cara pintas, My Computer dan banyak lagi. Tidak hairanlah buku mengenai Windows 95 yang kebanyakannya setebal kamus dewan atau buku panduan telefon mendapat sambutan daripada pengguna.

  Bagi mereka yang masih berada di zaman kegelapan mengenai Win95 diharap dapat memanfaatkan maklumat di dalam penggunaan harian Win95 dan menjadi 

"winner" di dalam penggunaan sistem operasi Win95.

  Antaramuka utama atau Desktop   Setiap kali Windows 95 dimulakan di dalam setiap sistem, pengguna akan mendapati antaramuka lebih kurang berselerak dan tanpa panel kategori seperti di dalam Windows 3.1.

  Apa yang dihidangkan pada skrin asas Win95 yang dipanggil Desktop ialah Taskbar, butang Start, Recycle Bin, My Computer, dan BriefCase. Kandungan skrin Desktop mungkin berbeza dan bergantung kepada vendor. Setengah vendor menggabungkan beberapa ikon tambahan seperti perisian antivirus, Internet, Inbox dan Web Setup.

  Mulanya di START dan Taskbar

  Di bahagian bawah skrin utama Desktop terdapat Taskbar dan butang Start. Pengguna boleh mengakses program yang dilengkapkan melalui butang Start. Cuma tekan butang Start dan majukan petunjuk tetikus ke menu "pull-up" yang terpapar. 

  Pengguna boleh memilih kategori operasi sama ada program, Setting, Document, Find, Help atau Shut Down. Untuk mengakses operasi tertentu, majukan penunjuk tetikus kepada sesuatu fungsi dan klik tetikus.

  Mengubah konfigurasi paparan

  Win95 membolehkan pengguna mengubah konfigurasi paparan termasuk mutu resolusi dan jenis wallpaper dengan lebih mudah. Di dalam Windows 3.1, pengguna perlu memilih Main, Control Panel dan Desktop sekiranya mahu menukar Wallpaper dan Screen Saver. Untuk menukar resolusi, pengguna harus memilih daripada Windows Setup.

  Di dalam Win95, penggubahan semua fungsi dilakukan melalui satu panel Display Properties.

  Klik butang tetikus kanan di kawasan lapang pada Desktop, pilih Properties dan panel Display Properties dengan butang Tab akan dipaparkan.

  Pilih menu yang ingin diubah dengan menekan tab berkenaan. Sekiranya pengguna ingin mengubah resolusi dan jumlah warna, pastikan 

kad video yang dipasang di dalam komputer dapat menyokong resolusi baru.

  Setelah memilih resolusi baru, sistem akan bertanya sama ada pengguna ingin memulakan semula komputer, atau Reboot. Bila sistem dimulakan semula, resolusi baru dilengkapkan ke dalam operasi sistem.

  Mengeluarkan aplikasi

  Win95 digabungkan dengan fungsi Add/Remove Program yang membolehkan pengguna menambah atau mengeluarkan perisian tertentu. Untuk mengakses fungsi ini, pilih Control Panel daripada Settings dan klik ikon Add/Remove Programs.

  Panel Program Properties dipapar dan senarai aplikasi yang boleh dikeluarkan akan disenaraikan. Klik perisian yang ingin dikeluarkan dan klik Remove. Kebanyakan fail yang berkait dengan sesuatu perisian akan dikeluarkan.

  Bagaimanapun perisian yang direka untuk Windows 95 disenaraikan di dalam Program Properties. 

  Selain penggunaan fungsi Add/Remove Program, kebanyakan perisian hari ini digabung dengan fungsi Uninstall bagi memudahkan pengguna mengeluarkan komponen yang berkaitan dengan sesuatu perisian.

  Mengeluarkan Folder daripada Win95   Sebelum mengeluarkan sesuatu perisian, pengguna mungkin mahu mengeluarkan folder perisian itu dahulu.

  Klik butang kanan tetikus pada Taskbar dan pilih Properties. Panel Taskbar Properties dipapar dan pilih Start Menu daripada butang Tab.

  Klik fungsi Remove dan senarai Folder yang dilengkap ke dalam sistem akan disenaraikan. Pilih folder yang ingin dikeluarkan dan klik Remove. Semua kandungan di dalam folder akan dikeluarkan daripada sistem.

  Membina Folder baru

  Pengguna juga boleh membuka folder khas berlainan daripada yang terdapat di dalam My Computer dan Explorer. Untuk membina folder baru di dalam persekitaran desktop, klik butang kanan tetikus dan pilih folder. Folder 

baru dilengkap pada skrin. Pengguna hanya perlu memberi nama kepada folder itu.

  Membatalkan sesuatu operasi

  Sekiranya anda tersilap dengan operasi tertentu atau silap menamakan fail, pengguna boleh mengembalikan nama asal atau Undo sesuatu operasi. Cuma pilih Undo daripada menu Edit. Cara pintas dengan menggunakan papan kekunci ialah dengan menekan kekunci ALT-Backspace.

Cara pintas Windows 95

Oleh M. Azlan Jaafar 

KEKUATAN persekitaran pengkomputeran Windows 95 bukan pada arahan 32-bit, kebolehan tugasan berbilang (multi-tasking) dan sokongan nama fail panjang (lebih daripada lapan aksara) berbanding Windows 3.1.

  Apa yang lebih nyata, Win95 lebih fleksibel jika dibanding dengan versi sebelum ini dan sistem operasi Mac OS untuk platform Apple.

  Pengguna berupaya menanipulasi hampir keseluruhan persekitaran operasi mengikut selera dan cara kerja masing-masing.

  Perisian tertentu boleh diletakkan di Desktop untuk memudahkan akses. Folder tertentu boleh dimuatkan di dalam Desktop bagi menyimpan fail tertentu.

  Sambungan kepada pencetak tidak lagi terkongkong di dalam Print Manager.

  Secara am, pengguna boleh mencipta jalan pintas atau "short cuts" pada hampir semua objek di dalam Win 95. Selain mempercepatkan akses kepada 

operasi, membina dan menghasilkan cara pintas cukup mudah.

  Penggunaan cara pintas juga tidak mengambil banyak ruang cakera keras, kira-kira satu KB saja untuk setiap objek pintas dan menyamai satu mel elektronik dengan teks 15 perkataan.

 Jangan takut bina folder

  Kebanyakan pengguna runsing untuk mencipta struktur kompleks kandungan Folder masing-masing. Jangan risau. Sebenarnya, penggunaan folder ialah cara mudah untuk menyusun fail dan cara pintas.

  Untuk membina folder, klik butang kanan tetikus, pilih Folder dan namakannya. Folder itu akan tersusun di dalam persekitaran Desktop anda.

  Cara pintas 

  Pengguna boleh mencipta ikon pintas untuk hampir setiap objek. Contohnya, pencetak yang selalu digunakan. Buka Folder pencetak daripada Folder Settings dan Printers. Senarai ikon yang dilengkap di dalam sistem tertera dalam panel Printer.

  Pilih pencetak daripada folder Printer dan heret ke Desktop. Ikon dengan nama pencetak akan dipaparkan. Untuk mencetak sesuatu fail, pengguna hanya perlu mengheret fail itu ke pencetak tanpa perlu membuka perisian.

  Selain objek pencetak, pengguna boleh mencipta ikon pintas untuk perisian dan dokumen. Klik butang kanan tetikus pada butang Start dan pilih Open.

  Folder menu Start dipapar pada Desktop. Pilih program yang akan digunakan untuk cara pintas, klik butang kanan tetikus dan heret ke Desktop. Menu tarik akan dipapar samada pengguna mahu Move, Copy atau Create Shortcut untuk fail atau program itu.

  Pengguna juga boleh membina cara pintas melalui My Computer Atau 

Explorer. Pilih fail atau program, klik menu Fail dan pilih Create Shortcuts. Kemudian pengguna hanya perlu menamakan cara pintas itu.

  Seperti dinyatakan sebelum ini, persekitaran Win95 cukup fleksibel. Selain menyusun di Desktop, ikon pintas ini boleh dikumpulkan ke dalam satu folder yang ditentukan pengguna. Bila anda mengklik folder ini, semua ikon pintas, fail dan folder lain dipapar.

  Operasi Pintas dengan SendTo

  Win95 menampilkan ciri baru yang dikenali sebagai SendTo yang boleh diakses melalui butang Start.

  Kandungan Folder SendTo boleh ditambah atau dikurangkan. Sekiranya anda meletakkan cara pintas ke dalam Directory SendTo, ikon objek itu akan disenaraikan di dalam SendTo.

  Untuk menambah objek di dalam SendTo, heret objek itu ke dalam Folder 

SendTo. Sesuatu objek itu boleh menjadi pemacu (drive) A, B, C atau rangkaian komputer, Folder, pencetak atau Recycle Bin. Kebaikan cara ini mengurangkan jumlah ikon di dalam Desktop. 

  Mencipta Hot Key untuk objek operasi pintas

  Untuk setiap objek pintas, pengguna juga boleh menambah fungsi Hot Key atau menggunakan sesuatu kekunci atau kombinasi kekunci untuk melaksanakan sesuatu operasi.

  Pilih sesuatu objek pintas daripada menu Start, klik butang kanan tetikus dan pilih Properties. Klik tab Shortcut dan ruang kekunci Shortcut (Shortcut Key field). Pilih kombinasi kekunci untuk melancarkan sesuatu operasi pintas dan klik OK untuk melengkapkan operasi.

  Kombinasi hotkey beroperasi pada aplikasi yang aktif asalkan tiada aplikasi lain yang menggunakan kombinasi kekunci yang sama.

  Menamatkan sesuatu tugasan yang tidak berfungsi

  Ada ketikanya perisian atau program berhenti berfungsi (hang) dan tidak bertindak balas lagi. Di dalam versi 3.1, bila ini berlaku, besar kemungkinan Windows terpaksa "reboot".

  Win95 lebih bijak dalam menangani masalah ini. Bila sesuatu program aktif tidak lagi berfungsi, pengguna boleh menamatkan program itu tanpa perlu memadankan sistem operasi atau "reboot" semula.

  Di dalam Win95, bila aplikasi "hang", pengguna perlu menekan Ctrl-Alt- Del sekali. Task Manager dipapar pada skrin dan menyatakan status operasi sesuatu program.

  Pilih perisian yang menunjukkan status tiada tindak balas (not responding) dan anda boleh menamatkan perisian itu dengan mengklik "End Task". Besar kemungkinan anda akan mendapat kawalan sistem kembali. Jika 

anda menekan Ctrl-Alt-Del lagi sekali, sistem dengan sendiri akan "reboot" dan anda akan kehilangan semua data yang belum disimpan.

  Heret dan lepas fail ke Taskbar   Pengguna boleh mengheret fail ke dalam sesuatu perisian. Bagaimanapun jika pengguna mengheret sesuatu terus ke aplikasi yang telah diminimum, mesej tidak boleh mengheret ke aplikasi akan dipapar.

  Jika pengguna mahu mengheret sesuatu fail ke aplikasi yang diminimum, heret fail itu ke ikon perisian berkenaan di Taskbar dan jangan lepaskan. Setelah beberapa ketika, perisian itu akan aktif dan anda boleh melepaskan fail ke dalam panel Windows.

Scanmail kesan virus dalam e-mel

Pix:- Scanmail ... imbas e-mel untuk kesan virus. 

PEMBEKAL perisian antivirus berasaskan server terkemuka dunia, Trend Micro Inc (Trend Micro), memperkenalkan ScanMail iaitu perisian antivirus untuk kegunaan Microsoft Exchange Server Versi 5.0 yang berupaya mengimbas e-mel dan perkongsian 'folder' dalam server Microsoft Exchange.

  Antara kelebihan ScanMail, ia mampu mengimbas mesej mel; mengesan virus jenis makro, melaksanakan pengimbasan walaupun mel masih berada dalam server serta mudah dipasang dari server.

  Presiden dan Ketua Pegawai Teknologi Trend Micro, Eva Chen, berkata pelanggan tertarik dengan ciri tambahan server Microsoft Exchange, terutamanya persepaduannya dengan Internet.

  "ScanMail direka khas berdasarkan perisian server berganding dengan ciri 

keselamatan server Microsoft Exchange, memastikan pentadbir sistem mengesan virus dan menghapuskannya segera," katanya.

  ScanMail menambah sokongan penuh kepada standard Internet, termasuk SMTP dan e-mel POP3, berita NNTP, capaian direktori LDAP, HTTP dan capaian Web HTML serta sekuriti SSL.

  Satu lagi produk yang diperkenalkan ialah PC-Cillin 97 iaitu perisian antivirus untuk kegunaan Windows NT.

  Ciri terbaru PC-Cillin 97 termasuk perlindungan eksklusif sumber berasaskan Internet yang disediakan oleh Makmal Virus Internet dan Macro Shield.

  PC-Cillin NT berupaya memberi perlindungan virus bagi stesen kerja dalam persekitaran NT melalui penyusunan keupayaannya beroperasi pada platform Windows NT 4.0 dan Windows NT 3.51.

  Pengurus Kawasan Trend Micro, Kenny Ooi CK, berkata kebanyakan vendor antaranya Acer, Philips, Leo, Nec, Daewoo dan Olivetti mengiktiraf produk 

ini.

  PC-Cillin 97 menggunakan teknologi terbaru ActiveX, memberitahu segera pengguna sekiranya virus dikesan ketika mengemas kini program dan fail bagi perlindungan sepenuhnya.

  Sekiranya virus gagal dimusnahkan, pasukan pakar Makmal Virus Internet bersedia memberikan perkhidmatan.

Antara fungsi pintar Win95

Oleh M. Azlan Jaafar 

WINDOWS 95 lebih cerdik berbanding Windows 3.1 dan Windows For Workgroup. Sistem operasi dibina dengan algoritma yang antaranya dapat mengenal kehadiran komponen yang menyokong spesifikasi "plug-n-play".

  Dengan ciri ini, sebarang penambahan peralatan seperti kad audio, video atau komponen seumpamanya dapat dikesan sebaik saja sistem dimulakan.

  Kebolehan mengesan yang sama dilihat bila pencetak disambung kepada komputer peribadi (PC).

  Mesej alatan baru dikesan akan terpapar pada skrin dan pengguna hanya perlu memasukkan disket "driver" pencetak. Kebanyakan persisian seperti kad bunyi dan perangkaian yang dikeluarkan menyokong spesifikasi PnP.

  Walaupun begitu, setengah persisian masih boleh dilengkap ke dalam sistem secara manual atau dengan mengarahkan sistem mencari kehadiran komponen tertentu. 

  Selain kebolehan mengesan komponen, persekitaran Win95 dan komponen perisian boleh diubah dengan membuat perubahan kepada ciri "Properties". Ini termasuk bentuk ikon dan "wallpaper".

  Menambah persisian seperti kad audio

  Kebanyakan kad audio yang dijual hari ini dengan mudah dapat dikesan oleh Win95. Masukkan kad ke dalam slot "expansion" dan mulakan sistem. Mesej komponen perkakasan baru dikesan di papar di skrin.

  Sistem operasi Win95 juga bertanya sama ada pengguna ingin melengkap komponen baru itu dan langkah seterusnya ialah dengan memasukkan disket perisian komponen berkenaan.

  Itu jika komponen dapat dikesan. Sekiranya sistem operasi tidak dapat mengesan kehadiran kad tambahan, pengguna terpaksa menggunakan cara manual untuk melengkapkan perkakasan baru itu.

  Klik pada butang Start, pilih Setting dan folder Control Panel. Di dalam folder Control Panel, pilih ikon "Add New Hardware". Wizard Win95 akan 

membantu pengguna melalui proses seterusnya.

  Jika anda mahu sistem operasi mengesan perkakasan baru, pengguna boleh memilih opsyen "Do you want Windows to search for your new hardware?". Dengan pilihan ini, sistem mengesan kehadiran perkakasan.

  Jika pengguna yakin dengan komponen yang ingin dilengkapkan, pengguna boleh memilih secara manual dan menyatakan komponen yang dilengkapkan.

  Panel dengan senarai perkakasan akan dipapar dan pengguna hanya perlu memilih salah satu komponen itu.

  Menambah pencetak kepada sistem

  Kebanyakan pencetak dapat dikesan secara automatik. Pengguna hanya perlu sambungkan pencetak kepada PC dengan menyambungkan kepada port "Parallel" dan tekan suis kuasa.

  Kemudian mula sistem PC pengguna dan ketika proses melengkap sistem, Win95 mengesan pencetak dan kotak dialog terpapar sama ada pengguna berminat untuk melengkapkan perisian pencetak itu. 

  Masukkan disket yang datang dengan perisian ke dalam pemacu disket dan klik OK. Selepas selesai melengkapkan perisian pencetak, ikon pencetak terpapar pada di dalam folder Printer.

  Menukar ikon   Kebanyakan ikon default atau standard untuk cara pintas pada Desktop Win95 agak membosankan. Bagaimanapun terdapat cara untuk mengubah bentuk ikon kepada yang lebih menarik dengan mudah.

  Klik butang kanan tetikus pada ikon cara pintas, pilih fungsi Properties dan klik tab Shortcut. Di bahagian bawah kanan panel terdapat butang Change Ikon dan klik butang ini.

  Senarai jenis ikon yang tersedia di dalam sesuatu direktori dipaparkan. Pengguna hanya perlu memilih bentuk yang digemari dan klik "Apply". Bentuk baru ikon dipapar di skrin.

  Panel dialog juga membenarkan pengguna "browse" direktori lain yang menyimpan bentuk ikon yang berlainan. Semua objek cara pintas di dalam 

Desktop boleh diubah ikonnya.

  Menyembunyi dan menggubah posisi Taskbar

  Terdapat pengguna yang rimas dengan kehadiran Taskbar setiap masa. Pengguna boleh menala (configure) sistem Win95 supaya Taskbar bersembunyi bila tidak diperlukan.

  Klik butang kanan tetikus pada ruang kosong Taskbar dan pilih Properties. Panel Taskbar Properties akan terpapar pada skrin. Di bahagian bawah panel ini terdapat empat pilihan "Always on top, Auto hide, Show small icons in Start menu dan Show clock".

  Klik pada kotak Auto hide dan butang OK. Taskbar akan hilang daripada skrin. Bila pengguna melayarkan petunjuk tetikus pada bahagian bawah, baru Taskbar akan muncul.

  Pengguna juga boleh menggubah posisi Taskbar ke sebelah atas, kanan dan kiri skrin. Cuma klik butang kiri tetikus pada Taskbar (jangan lepaskan) dan heret ke posisi atas, kanan atau kiri skrin. 

  Menyusun objek di dalam folder

  Setiap folder terdiri daripada objek atau komponen. Susunan ikon ditentukan samada berdasarkan nama, jenis, saiz dan tarikh. Bagaimanapun bila saiz panel folder dikecilkan, setengah objek mungkin tidak kelihatan.

  Untuk memudahkan susunan objek, klik Arrange Icons daripada menu View. Di dalam Arrange Icons pilih Auto Arrange.

  Setiap kali panel folder diubah saiz, susunan ikon turut berubah dan disusun secara automatik.

Hacker kad kredit masuk perangkap

HACKER yang menggunakan nama samaran Smak ditahan Biro Penyiasatan Persekutuan (FBI) kerana cuba menjual maklumat rahsia mengenai 100,000 nombor pemegang kad kredit yang memanfaatkan Internet sebagai tempat berurus niaga.

  Carlos Felipe Salgado Jr, 36, memasang program pengesan dalam server pembekal perkhidmatan Internet bagi mengumpulkan semua maklumat mengenai nombor kad kredit daripada pelbagai syarikat yang menjual produk menggunakan Internet.

  Salgado yang membuat tawaran untuk menjual maklumat yang dikumpulnya kepada sesiapa yang berminat, akhirnya diperangkap oleh ejen FBI yang menyamar sebagai pembeli maklumat berkenaan dengan harga RM650,000.

  Dia ditahan Rabu lalu dan dituduh menjual maklumat, termasuk mencuri maklumat rahsia dan nombor kad kredit serta akan didakwa di mahkamah yang 

mana jika sabit kesalahan boleh dipenjara 15 tahun serta denda RM1.25 juta.

  Jurucakap FBI, George Grotz, berkata apa yang unik mengenai kes Salgado ialah dia berjaya memecah masuk rangkaian keselamatan komputer, menyalin fail mengandungi nombor kad kredit dan mengubah kodnya sebelum dijual.

  "Jika dia berjaya menjual nombor rahsia kad kredit itu, dianggarkan kira-kira 100,000 pelanggan akan terjejas yang mana semua urus niaga yang dilakukan akan dikredit kepada akaun mangsa," katanya.

  Skim rahsia yang diperkenalkan oleh Saldago itu mula dikesan apabila juruteknik ISP yang beribu pejabat di San Diego, Amerika Syarikat menyedari bahawa kod keselamatan komputer syarikat telah dipecahkan dan program pengesan turut diletakkan dalam server.

  FBi yang diberitahu oleh syarikat ISP itu mengesan penceroboh yang mengggunakan akaun Internet di Universiti California-San Francisco. Apabila FBI mengarahkan pihak universiti menyiasat pemilik nombor akaun 

itu, ia mendapati milik Salgado.

  FBI memasang perangkap melalui ejen yang menyamar dan berpura-pura berminat membeli maklumat berkenaan. Apabila ejen itu membuat dua kali urus niaga dengan Salgado ia mencadangkan agar mereka berjumpa di Lapangan Terbang Antarabangsa San Francisco.

  Pertemuan itu diatur bagi memerangkap Salgado dan mendakwanya. Umpan yang disediakan ialah wang tunai RM650,000 bagi maklumat 100,000 nombor pemilik kad kredit.

  Salgado akan dihadapkan ke Mahkamah Persekutuan tetapi dibenar ikat jamin sebanyak RM250,000 dan syarat utama tidak menyentuh komputer sehingga kes yang sedang disiasat selesai. - AP

Editor baru mudahkan buat hompej

DALAM dunia perisian komputer ada istilah Wysiwyg. Maknanya apa yang anda lihat itulah yang anda dapat. Jika digunakan dalam penerbitan desktop misalnya, bagaimana bentuk yang dilihat di skrin komputer begitulah akan keluar di mesin cetak.

  Sejak akhir-akhir ini ciri itu sudah dimasukkan ke dalam editor HTML yang digunakan untuk membuat halaman web. Ini satu perkembangan besar dalam dunia penyusuan halaman web, ciri dominan Internet sekarang.

  Seseorang itu tidak perlu lagi belajar memprogram bahasa HTML untuk menerbitkan sesuatu halaman. Dia hanya perlu menyusun beberapa objek seperti naskhah dan grafik di skrin editor. Dan begitulah halaman webnya akan keluar apabila dilihat melalui program pelayar seperti Netscape atau Internet Explorer.

  Apabila dicantas satu fasa rumit dalam penerbitan halaman, sudah 

tentulah lebih ramai orang boleh membuat halaman web sendiri. Pelajar tidak perlu lagi mendalami kod HTML untuk menerbitkan hompej sekolah yang menarik. Apa yang diperlukan hanyalah kreativiti.

  Antara editor Wysiwsg yang ada di pasaran ialah AOLpress, Web Express dan Corel Web Design. Program pertama jenis freeware (percuma), yang kedua shareware dan yang ketiga komersil yang boleh dicuba secara percuma selama 30 hari.

  AOLpress walaupun percuma memberikan banyak ciri penting kepada penerbit halaman web. Antaranya ia membolehkan kita membuat format jadual (table) dengan mudah. Tidak perlu lagi kita menyusun kod yang rumit dan membuat pembetulan yang menjemukan apabila silap.

  Walaupun pengetahuan HTML tidak diperlukan, editor ini juga berguna kepada mereka yang sudah mahir dalam bahasa pemprograman itu. Ia boleh digunakan untuk draf awal sesuatu projek yang kemudiannya diperkemaskan lagi dengan menggunakan kod HTML. 

  Sekolah-sekolah yang memilik komputer seharusnya cuba mendapatkan program ini untuk melatih pelajar membuat halaman web. Walaupun sekolah belum disambungkan lagi ke Intenet, kemahiran membuat halaman web akan membantu mereka apabila perlu membuat hompej nanti.

  Sebagai permulaan bolehlah pelajar membuat hompej di luar talian. Apabila disambungkan ke Internet nanti, hompej sudah siap dan ramai pelajar sudah boleh membuatnya.

  AOLPress boleh didapati di www.aolpress.com/press/index.html

Operasi penggunaan Win 95

Oleh M. Azlan Jaafar 

WINDOWS 95 telah menjadi standard de facto bagi komputer peribadi (PC) pelantar IBM PC. Hampir semua PC yang dijual di pasaran hari ini dilengkapkan dengan Windows 95.

  Dengan kelewatan sistem operasi Windows 97 (dijangka mula dikeluarkan tahun depan) Windows 95 akan kekal sebagai sistem operasi utama untuk lebih 80 peratus pengguna PC di seluruh dunia.

  Walaupun telah hampir dua tahun sejak sistem operasi Windows 95 menemui pengguna, ada lagi pengguna yang masih samar tentang beberapa operasi asas Windows 95.

  Rencana ini diharap dapat membantu pengguna melakukan beberapa operasi asas dan mudah di dalam sistem operasi Windows 95. 

Memformat disket di dalam Windows 95   Pengguna boleh memformat disket sama ada di My Computer atau Explorer. Klik My Computer dan tekan butang kanan tetikus di atas pemacu (drive) yang ingin diformat. Menu menurun akan muncul dan pilih Format. Tentukan kapasiti disket sama ada ia berkapasiti 1.44MB atau 720KB dan pilih OK.

  Prosedur ini adalah serupa bagi Explorer. Di dalam aspek ini, Windows 95 agak bijak. Setiap disket yang tidak dikenali oleh sistem secara automatik akan ditanya sama ada mahu diformat.

  Meningkatkan ruangan storan cakera keras

  Windows 95 menyediakan fungsi Recycle Bin yang menyimpan semua fail yang telah dibuang atau dimusnahkan.

  Setelah sekian lama tanpa disedari, kapasiti storan cakera keras akan menurun kerana ianya diambil oleh Recyle Bin. Untuk menambah ruang storan, klik ikon Recycle Bin, pilih File dan klik Empty Recycle Bin.

  Semua fail akan dibuang daripada cakera keras sistem. Jika pengguna tidak mahu fail yang dimusnahkan dimasukkan ke dalam Recycle Bin, heret semua fail yang hendak dimusnahkan ke Recycle Bin dan pada masa yang sama tekan kekunci Shift. Anda juga boleh menekan kekunci Delete dan Shift untuk mendapat keputusan yang sama. Pengguna juga boleh menambah kapasiti storan dengan memusnahkan fail yang terdapat di dalam fail Temp.

  Akses Taskbar Properties lebih mudah

  Cara tradisional untuk mengakses Taskbar ialah melalui butang Start. Untuk akses Taskbar Properties dengan lebih pantas, klik butang kanan tetikus pada ruang kosong di atas Taskbar dan pilih Open dari Menu. Panel Taskbar Properties akan muncul.

  Menyalin atau membina pintasan (shortcut) program ke Desktop

  Windows 95 meletakkan semua program perisian dan komponennya di dalam bentuk folder tertentu yang boleh diakses melalui butang Start.

  Untuk membina jalan pintas sesuatu program, klik butang kanan tetikus di Start dan pilih Open. Folder Program akan dipaparkan. Pilih folder perisian atau Program, klik butang CTRL dan heret ke Desktop. Ikon program akan muncul di Desktop.

  Jika butang CTRL tidak diklik, program itu akan diheret keluar daripada Folder Program. Pengguna juga boleh memilih operasi potong dan lekat (cut- and-paste) dengan memilih program dan menekan kekunci Ctrl-C (menyalin).

  Klik di atas Desktop dan tekan kekunci Ctrl-V (lekat). Ikon pintas akan dipapar pada menu desktop.

  Meletakkan program di dalam menu Start

  Caranya cukup mudah. Pilih program yang hendak dimasukkan dan heret ke butang Start. Bila butang Start diklik, program itu akan dimasukkan di dalam senarai di atas menu Start. Untuk mengeluarkan program daripada Start, dapatkan Taskbar Properties dan pilih Remove daripada menu.

  Mengosongkan menu dokumen

  Untuk mengelakkan orang lain mengakses fail yang baru dibuka, adalah menjadi tabiat yang baik kandungan Documents dikosongkan. Untuk mengosongkan Documents, klik butang Start, pilih Settings dan Taskbar. Klik tab Start Menu Programs dan pilih Clear. 

  Membuka Folder baru di Desktop 

  Klik butang tetikus kanan dan menu akan muncul. Pilih New dan Folder. Kemudian namakan folder itu.

Asas komputer

Mengenali aplikasi pengolah kata

Oleh M Azlan Jaafar 

KEPENTINGAN penggunaan komputer tidak boleh disangkal. Selak dan lihat iklan tawaran kerja di dalam akhbar, sebahagian besar jawatan yang ditawarkan mengkehendaki pemohon yang berpengetahuan mengenai komputer.

  Kebolehan menggunakan aplikasi terutama pengolah kata (word processor) adalah satu kemestian.

  Kolum Asas Komputer pertama membentang jenis ciri utama, fungsi dan aspek penggunaan aplikasi pengolah kata untuk dijadikan panduan kepada pembaca terutama mereka yang baru berjinak dengan aplikasi ini.

  APAKAH APLIKASI PENGOLAH KATA?

  Secara asasnya, aplikasi pengolah kata digunakan untuk memproses perkataan dalam membentuk ayat atau karangan dengan menggunakan komputer.

  Sebelum kelahiran komputer, mesin taip adalah alat utama bagi pemprosesan ayat. Keupayaan operasi mesin taip yang terhad, perkembangan 

pantas industri komputer dan integrasi fungsi canggih mendorong penerimaan pengguna kepada pemprosesan ayat komputer.

  Tidak hairanlah aplikasi pengolah kata menjadi perisian paling banyak digunakan. Hampir semua komputer peribadi dipasang dengan perisian pengolah kata.

  PERISIAN POPULAR

  Sejak komputer peribadi (PC) dilancarkan lebih daripada 15 tahun lalu, pelbagai jenis perisian pengolah kata memasuki pasaran. Mendapatkan perisian ini juga mudah. Pemilihan jenis bergantung kepada selera pengguna.

  Terdapat aplikasi pengolah kata diberi percuma. Contohnya, sistem operasi Windows 95 memberi pengolah kata mudah Notepad dan WordPad secara standard.

  Bagaimanapun, tiga perisian pengolah kata yang berjaya bertahan sekian lama ialah WordPerfect (kini daripada Corel Corp), WordPro daripada Lotus 

Corp (dulu dikenali sebagai AmiPro) dan Word daripada Microsoft.

  Agak sukar menentukan aplikasi mana lebih baik. Ketiga-tiga perisian ini mempunyai tarikan dan pengguna setianya. Vendor setiap aplikasi juga tidak jemu melancar versi baru dengan fungsi lebih canggih.

  CIRI STANDARD

  Walaupun daripada vendor berlainan, ketiga aplikasi di atas mempunyai ciri, antaramuka (interface), fungsi dan operasi yang hampir sama.

  Di dalam persekitaran antaramuka grafik (GUI) atau Windows, semua pengolah kata memaparkan menu utama, toolbars, button bar, format bar dan ruler bar. Semua operasi boleh diakses dengan mengklik butang tetikus pada button atau memilih fungsi daripada papan menu.

  Fungsi seperti membuka fail, mencipta dokumen baru, save dokumen, mencetak, format dokumen, saiz dokumen, jenis font, saiz font, layout, format perenggan, penyemak ejaan dan tesaurus adalah standard dalam perisian pengolah kata. Grafik, jadual, dan gambar juga boleh dimasukkan 

ke dalam sesuatu dokumen teks dengan mudah.

  LEBIH MUDAH MENCIPTA DOKUMEN?

  Selepas aplikasi pengolah kata dibuka, antara muka utama terpapar di skrin. Klik File pada menu utama dan pilih New. Di dalam aplikasi pengolah kata yang baru, kotak dialog Template akan terpapar.

  Pengguna hanya perlu memilih jenis dokumen daripada berbagai format yang disediakan pada template. Sekiranya pengguna memilih Blank Document, dokumen kosong saiz surat (format default) akan muncul pada skrin.

  Setelah format diklik dan muncul di skrin, pengguna boleh mula menaip kandungan dokumen.

  Sebagai satu tabiat yang baik, pengguna digalakkan Save fail mereka selang beberapa minit. Ini dapat mengelakkan kehilangan kandungan terutama jika sistem tergantung (hang).

  Untuk save fail, klik pada menu File dan pilih Save. Berikan nama fail sesuai dan simpan di dalam Folder tertentu yang mudah dicari.

  Terdapat kunci pintas standard untuk beberapa operasi. Contohnya, untuk Save dokumen, pengguna hanya menekan kekunci "Ctrl+S". Terdapat juga kekunci lain untuk mencetak, membuka fail dan banyak lagi.

  Mengubah kedudukan teks, perkataan atau ayat boleh dilakukan dengan fungsi cut and paste. Hanya tandakan perkataan berkaitan, pilih fungsi Cut pada menu Edit dan kemudian Paste pada kedudukan baru.

  MENCANTIKKAN DOKUMEN

  Aplikasi pengolah kata memberi ruang luas kepada pengguna untuk menghasilkan dokumen menarik. Jenis font, saiz, posisi dan warna boleh diubah mengikut selera pengguna. Prosesnya juga mudah.

  Contohnya, di dalam Word 7.0 For Windows 95, pengguna hanya perlu highlight ayat atau perkataan, pilih font pada menu Tools, dan kotak dialog font akan muncul.

  Di dalam kotak dialog ini, pengguna perlu memilih jenis font, saiz, warna, stail, dan efek. Selepas berpuas hati dengan pilihan yang dibuat, 

klik butang OK.

  Perubahan dapat dilihat kepada teks yang ditandakan tadi. Pengguna boleh menambah fungsi font kepada menu toolbar bagi memudahkan akses fungsi font.

  Fungsi posisi teks (tengah, tepi atau kanan) juga boleh ditambah ke toolbar untuk memudahkan akses. Kebanyakan aplikasi hari ini membenarkan pengguna menyusun, menambah dan membuang fungsi di toolbar mengikut selera masing-masing.

  MENAMBAH GAMBAR

  Berbanding dengan mesin taip, pengolah kata boleh menggabungkan grafik dan gambar ke dalam sesuatu dokumen. Untuk menambah gambar di dalam Microsoft Word, klik Insert pada menu utama dan pilih Picture. Kotak dialog insert picture akan diaktifkan.

  Pengguna hanya menentukan nama fail dan folder di mana gambar itu disimpan. Word memudahkan pemilihan gambar dengan integrasi panel Preview yang memaparkan setiap gambar yang dipilih sebelum ianya dimasukkan ke 

dalam dokumen.

  Selepas menekan butang OK, gambar ini dimasukkan di posisi terakhir cursor di dalam dokumen. Kedudukan dan saiz grafik juga boleh diubah mengikut selera.

  Bagaimanapun aplikasi pengolah kata hanya menyokong format grafik popular seperti BMP, WMF dan PCX. Senarai format disokong boleh dilihat dengan menekan File Type.

  Fungsi diterangkan merupakan yang paling kerap diakses pengguna. Terdapat berpuluh fungsi lain yang mungkin diterangkan dengan lebih lanjut di dalam siri akan datang.

